
Útdráttur 
 
Umfjöllunarefni þessarar ritgerðar snýr að tísku og þeim breytingum sem hún hefur orðið 

fyrir í vestrænu samfélagi vegna samfélagslegra áhrifa. Tvö tímabil eru tekin fyrir, það fyrra 

er miðblik 20. aldar, allt frá fyrri heimsstyrjöldinni til eftirstríðsáranna, en seinna tímabilið 

nær yfir aldamótin, þá frá tíunda áratugnum fram yfir fyrsta áratug 21. aldar.  

Skoðað er hvernig breytingar á samfélagi og menningu endurspeglast í ríkjandi 

tískustraumum kvenna á þessum tímabilum. Einnig verður rannsakað hvernig hægt er að 

greina félagsstöðu kvenna, tæknivæðingu, ímyndunarafl, áhyggjuefni, klámvæðingu, 

hnattvæðingu og fleira með því einu að horfa á klæðnað og tísku. 

Tíska þessara tímabila er borin saman til þess að sjá þróun og mótun tískunnar eftir 

því sem tímanum líður. Helstu niðurstöður eru þær að tækniþróun og fjöldaframleiðsla hefur 

haft gríðarleg áhrif á tísku kvenna. Tískan tekur verulegt mið af félagsstöðu kvenna og eftir 

því sem líður á öldina fer unga fólkið í auknum mæli að hafa áhrif á mótun hennar. 

Inngangur 
 
Ef orðinu tíska er flett upp í orðabók er þessi skýring gefin: siður, venja, breytileg eftir 

breytanlegum smekk, ríkjandi um skemmri eða lengri tíma, einkum í klæðaburði eða 

snyrtingu (Árni Böðvarsson, 1978: 725). Þessi skýring gefur góða mynd af því hvað tíska er. 

Hún er breytanleg og hefur gefið góða mynd af því hvernig fólk er á þeim tíma sem það lifir 

á. Það eru þó margir undirliggjandi þættir sem móta tískuna. Sjá má þegar litið er í tískubækur 

þar sem saga fatnaðar er rakin langt aftur í tímann að tilgangur hans hefur ekki eingöngu verið 

að skýla líkamanum, hann hefur einnig þróast í að vera stór þáttur í félagslegri hegðun fólks 

þar sem margt er hægt að lesa út frá klæðaburði þess. 

 Það er ekki víst að fólk geri sér almennt grein fyrir því að föt veita miklar upplýsingar 

um einstakling þar sem um ómeðvitaðan hæfileika á skynjun umhverfis er að ræða. Hvað þá 

að það átti sig á því að tíska er í raun og veru mótuð út frá breytingum í samfélagi en er ekki 

einungis listsköpun fatahönnuða. Tíska hvers tíma er einstök, ekki einungis vegna þess að hún 

er síbreytileg, heldur einnig vegna þess að hún er táknræn fyrir það samfélag sem uppi er 

hverju sinn, þeim menningarlegu gildum sem í gangi eru, skilgreiningum á stétt og stöðu og 

fyrir margvíslegar breytingar sem eiga sér stað í samfélaginu á hverjum tíma. 

 Í þessari ritgerð er tekið mið af tísku í hinu vestræna samfélagi þar sem 

menningarheimar þeirra landa eru af svipuðum toga og eru bundnir vissum menningarlegum 

og samfélagslegum tengslum. Einungis er gert grein fyrir tískubreytingum á fatnaði kvenna, 

þar sem hann virðist vera fjölbreyttari og hefur notið meiri vinsælda en tíska karla en einnig 

vegna þess að staða kvenna hefur tekið stakkaskiptum á þessum umræddu tímabilum og þar af 

leiðandi tískan líka. 

Ljósmyndir verða notaðar sem gögn til að greina en þær eru góðar heimildir sem sýna 

tískustrauma hvers tímabils í ljósi samfélagsbreytinga. Einnig verður notast við sögulegar 

staðreyndir til að bera saman einkenni tískunnar og þær breytingar sem eiga sér stað hverju 

sinni. Það hefur mikið verið skrifað um tísku í bókum þar sem greint er frá mismunandi 

tilgangi fata og tísku og ég nýti mér margar þeirra. Þetta viðfangsefni hefur ekki verið mikið 

rannsakað hér á landi, að mér vitandi, að undanskildri bók Ásdísar Jóelsdóttur, Tíska aldanna: 

Fatnaður og textíll árið 2005 en þar gerir hún sögu tískunnar á 20. öldinni góð skil. 

Sérstaklega mikið hefur verið skrifað um tísku þriðja til fimmta áratugar 20. aldar, sennilega 

vegna þess að viss tímamót í sögu tískunnar eiga sér stað þá.  

 Markmið rannsóknar minnar er að skýra og gefa góða mynd af því hvernig hægt er að 

greina samfélagslegar breytingar út frá tísku og fatnaði. Með öðrum orðum, sýni ég fram á að 

breytingar sem eiga sér stað í þjóðfélaginu, meðal annars í pólitík, samfélagslegum 

erfiðleikum, efnahagslegum samdrætti, með nýjungum, stríði, sáttum og auknum samskiptum, 

geti endurspeglast í klæðaburði. Þær rannsóknarspurningar sem ég legg upp með í þessari 

ritgerð eru því fyrst og fremst hvort hægt sé að greina áhrif þess að tíska endurspegli þær 

breytingar sem eiga sér stað í samfélagi hverju sinni. Ég mun einnig leita svara við því 

hvernig staða konunnar hefur haft áhrif á tískuna og jafnframt hvernig tískan hefur haft áhrif á 

stöðu konunnar. Einnig verða þessi tvö tímabil borin saman til þess að sjá hvort hægt sé að 

greina einhverskonar afgerandi munstur í gegnum tísku og hvort  ástæða sé fyrir því að viss 

afbrigði tísku endurtaki sig. 

 Í fyrsta kafla er útskýrt hvaða tilgang föt hafa og skilgreint hvað fyrirbærið tíska er í 

raun og veru. Í öðrum kafla er sagt frá tísku á fyrri hluta 20. aldar, þá frá fyrri heimstyrjöld og 

fram yfir árin eftir seinni heimsstyrjöld. Gert verður grein fyrir því hvernig tískan mótaðist út 

frá stríðsandanum, kreppu og góðæri. Í þriðja kafla verður í stuttu máli greint frá ríkjandi 

tískustraumum á sjöunda áratugnum og fram á þann níunda og farið verður í saumana á tíunda 

áratug síðustu aldar og síðan á fyrsta áratug 21. aldar. Þar á eftir verður greint frá samanburði 

og helstu niðurstöðum.   

Ég vil nota tækifærið og þakka leiðbeinendum mínum Eiríki Valdimarssyni og Helgu 

Einarsdóttur fyrir aðstoð við gerð þessarar ritgerðar. Ég vil þakka fjölskyldu minni fyrir allan 

þann stuðning sem ég hef fengið í námi mínu. Ég vil þakka sambýlismanni mínum Ingólfi 

Björgvini Jónssyni fyrir andlegan stuðning og tillitsemi en sérstaklega vil ég þakka móður 

minni, Rögnu Marteinsdóttur, fyrir ómetanlegan stuðning og hjálpsemi í öllu mínu námi.  

1. Hvað er tíska 
Í þessum kafla verður stuttlega gert grein fyrir hlutverki fatnaðar, hvort sem það er partur af 

frumþörf manna, listsköpun eða tjáningarmáta. Fyrirbærið tíska verður útskýrt og gert grein 

fyrir kenningum sem stuðst verður við í ritgerðinni. 

 

1.1. Hlutverk fatnaðar 

Þörf mannfólks til þess að klæða og skreyta líkama sinn á sér langar rætur og er mikilvægur 

þáttur í lífi fólks í öllum gerðum samfélaga. Í aldanna rás hafa föt haft margskonar tilgang 

annan en að verja líkamann fyrir hita, kulda, regni eða aðskotahlutum (Ásdís Jóelsdóttir, 

2005: 143). Fræðimenn, sérstaklega mannfræðingar, hafa lengi rannsakað ástæðuna fyrir því 

að fólk klæðist fatnaði. Samkvæmt mannfræðingnum Bronisław Malinowski eru föt ekki talin 

vera partur af frumþörfum mannsins. Hann segir að í sumum samfélögum, sem eru ósnert af 

vestrænum heimi, eigi fólk það ekki til að leita sér skjóls í fatnaði, ábreiðum eða húsakynnum 

þegar rignir, hvessir eða kólnar. Það er því augljóst að föt eru menningarlegt fyrirbæri en með 

tímanum hefur fatnaður víðsvegar breyst í hálfgerða frumþörf (Malinowski, 1944: 103-104). 

Það sem rökstyður að fatnaður sé menningarlegt fyrirbæri er að engin önnur spendýr klæðast 

fötum, nema af mannavöldum. Í dag myndu margir segja að fatnaður væri lífsnauðsynlegur, 

sérstaklega á norðurhveli jarðar.  

Listsköpun og þörf mannsins til að skreyta sig er hægt að rekja langt aftur í aldir. Allt 

frá tímum Forn-Egypta má sjá hvernig sköpunargleði mannsins hefur fengið að njóta sín á 

margskonar hátt með mikilli litagleði, í hellaskreytingum, pýramídagerð, myndskreytingum 

og textílhönnun svo fátt eitt sé nefnt (Ásdís Jóelsdóttir, 2005: 13). Svipaða listsköpun má sjá í 

ólíkum samfélögum víðsvegar um heiminn. Í menningarheimi margra frumbyggja eru 

líkamskreytingar algengar. Þar notast fólk mikið við tattúskreytingar, líkamsgötun og 

líkamsmálningu ásamt því að notast við margskonar hluti úr umhverfinu til skreytingar, líkt 

og fjaðrir, gróður, ösku, tennur og bein (Strathern, 1971: 33-39). Í öðrum samfélögum, þar á 

meðal hinu stóra vestræna samfélagi, skreytir fólk líkama sinn á ýmsan hátt, bæði með fatnaði 

og líkamsmálningu. Það er því hægt að segja að mannfólkið deili þessari sameiginlegu hvöt, 

því við sjáum þessa skreytiþörf blómstra á mismunandi hátt hjá ólíkum samfélögum víðsvegar 

um heiminn. Það er því ekki ólíklegt að tískan sé sprottin upp úr skreytiþörf fólksins.   

 

1.2. Föt sem tjáningarmáti 

Fatnaður hefur fleiri hlutverk en að skýla líkamanum eða uppfylla skreytiþörf fólks. Föt ein 

og sér innihalda upplýsingar um þann sem fötin bera. Ekki eru það einungis grunnupplýsingar 

líkt og kyn og stétt sem fötin segja til um heldur geta þau upplýst margt um einkalíf fólks. 

Ómeðvitað í gegnum menninguna öðlumst við dómgreind til að lesa fólk upp að vissu marki 

eingöngu með því að horfa á klæðaburð þess. Þannig flokkum við fólk niður í minni hópa svo 

auðveldara sé að skilgreina það. Malcolm Brandard gaf út bókina Fashion As Communication 

þar sem hann útskýrir hvernig hægt er að flokka föt sem ákveðna gerð tjáningarmáta. 

Brandard útskýrir þennan tjáningarmáta á þá leið að við sendum ákveðin skilaboð með fötum. 

Hann segir að föt séu staðsett við hlið talaðs og skrifaðs máls og sé þannig táknkerfi sem flest 

allir byrji að skilja í sínum menningarheimi frá um 10 ára aldri. Föt og tískufatnaður er því 

meðal annars notaður til að senda upplýsingar til annarra um hver við erum. Þannig 

auðveldum við samskipti okkar við annað fólk. Með þessum hætti kynnir einstaklingur sig að 

vissu leyti og viðkomandi gerir sér nokkurn veginn grein fyrir grundvallaratriðum sem gott er 

að vita og því óþarfi að spyrja um (Barnard, 2002: 29-30). 

Þær upplýsingar sem við getum nálgast um náungann með því einu að horfa á fatnað 

hans eru m.a. kyn, aldur, starf, félagsstaða, þjóðerni og jafnvel getum við reiknað út hvernig 

persónuleiki viðkomandi er. Þetta tjáningarform er mannfólki svo ómeðvitað að flestir átta sig 

ekki á því hversu miklar upplýsingar það öðlast með því einu að horfa á einstaklinginn. Það 

fyrsta sem fólk leitast við að finna út þegar það horfir á einstakling er kyn hans. Fólki finnst 

oft mjög óþægilegt að geta ekki lesið kyn viðkomandi út frá útlitinu einu saman. Í vestrænu 

samfélagi eru miklar andstæður hvað varðar kvenleika og karlmennsku, það er því yfirleitt 

auðvelt að átta sig á kyni viðkomandi. Það sem gefur okkur vísbendingu er meðal annars 

hárgreiðsla, skór, skart, andlitsmálning, ilmvatn og að sjálfsögðu mismunandi snið fata. Ef 

það er ekki auðvelt að lesa þessi skilaboð getur það valdið stirðleika í samskiptum (Rouse, 

1989: 22, 40). Það skiptir ekki máli hvers vegna tískan breytist, hvort það er vegna 

samfélagsbreytinga, tækninýjunga eða hönnunar tískuframleiðenda, fötin halda sinni tjáningu. 

Þau skilaboð sem lesa má úr fötum í dag eru oft og tíðum nákvæmlega þau sömu og lesa mátti 

snemma á seinustu öld. Til þess að lýsa þessu nánar má taka dæmi eins og að buxur, bindi, 

herðabreiðir jakkar, þung og hrá efni hafa verið tákn fyrir karlmennsku. Pils, flegnir toppar, 

inntekið mitti og viðkvæm efni líkt og silki og blúnda hafa hinsvegar verið tengd við 

kvenleika. Það sem er einkennandi fyrir kynþokka er þröngur fatnaður, gegnsær eða glansandi 

og háir hælar. Víðsniðinn og litríkur fatnaður er gjarnan tákn fyrir vanþroska en uppreisn lýsir 

sér í öfgakenndum fatnaði. Hægt er að lesa ríkidæmi út frá merkjafötum og oft dramatískum 

litum. Sportfatnaður og fatnaður sem tónar línur líkamans eru lýsandi fyrir heilbrigðan lífsstíl. 

Einnig er hægt að greina eldri kynslóðir út frá hollustu við liðna tísku (Jones, 2005: 35). Það 

eru ekki aðeins þessi skilaboð sem fötin senda heldur geta þau einnig verið lýsandi fyrir 

skapgerð einstaklings og daglegar athafnir. Fötin geta gefið til kynna sjálfsöryggi, hjálpað 

einstaklingi að falla inn í hóp eða skera sig úr hópi (Brandard, 2002: 31).  

Fólk hefur þó ekki alveg frjálsar hendur hvað varðar klæðaburð. Þó svo að fólk 

klæðist á mismunandi hátt og eftir mismunandi stíl þá eru nokkrar grundvallarreglur sem 

fólkið fylgir og mætti kalla samfélagslega siði. Þessir siðir eru breytilegir eftir samfélögum, 

stað og tíma og því eru ekki sömu siðir í gildi í dag og voru um miðja síðustu öld. Til þess að 

útskýra betur hvað átt er við með samfélagslegum siðum er til dæmis átt við nekt. 

Almenningur samþykkir vanalega ekki nekt á opinberum vettvangi í vestrænu samfélagi en 

þegar komið er á strönd eða sundlaugarbakka snýst þessi regla við. Þá er í lagi að vera ber að 

ofan, eða í efnislitlum sundfatnaði og þá er jafnframt ekki við hæfi að vera kappklæddur. 

Innan þessa samfélagslegu siða er einnig hægt að sjá að fötin ein og sér bera mikla ábyrgð. 

Yfirleitt veitir fólk einstaklingi mikið traust eingöngu vegna klæðaburðar hans, sérstaklega 

hvað varðar vinnufatnað. Sem dæmi má nefna lækna, hjúkrunarfólk, afgreiðslufólk, sérhæfða 

verkamenn og starfsmenn innan fjármálageirans. Ef bankastarfsmaður myndi klæðast 

frjálslegum fatnaði á vinnustað gætu viðskiptavinir og aðrir samstarfsmenn farið að efast um 

hæfni mannsins í starfi sínu og elskuleg amma sem myndi klæðast leðurbuxum og vera með 

gaddaól um hálsinn yrði eflaust litin hornauga (Roues, 1989: 7, 29-30). Fólk áttar sig ef til vill 

ekki á hvað föt eru í raun og veru þýðingarmikil. Þau auðvelda samskipti, hjálpa til við 

hópamyndun, uppfylla andlegar þarfir og passa upp á siðferði. Það sem auðveldar fólki að átta 

sig á hvað er við hæfi hverju sinni varðandi klæðaburð er allt fólgið í tískunni. 

 

1.3. Hugtakið tíska 

Hugtakið tíska, eins og við þekkjum það í dag, á rætur að rekja til Evrópu. Hugmyndafræðin á 

bak við tísku þróaðist með eflingu borgarstéttarinnar og iðnbyltingarinnar á 19. öld. Gertrud 

Lehnert segir tísku vera munað sem fólk þarf að geta veitt sér og þess vegna geti tískan 

einungis blómstrað og orðið að fjöldafyrirbæri í iðnvæddu þjóðfélagi þar sem háþróuð 

þekking og fagurfræðilegar kröfur eru miklar (Lehnert, 2000: 10). Yuniya Kawamura hefur 

skoðað hugtakið frá mismunandi sjónarhornum en hún segir í bók sinni Fashion-ology að 

tíska séu gildishlaðin öfl sem hafa verið yfirfærð í fatnað. Aftur á móti segir hún að þessi 

gildishlöðnu öfl lifi aðeins í ímyndunarafli og trú manna (Kawamura, 2005: 4). Ásdís 

Jóelsdóttir er sú sem mest hefur skrifað um tísku hér á landi. Hún útskýrir hugtakið tísku fyrst 

og fremst sem hreyfanlegt og breytanlegt fyrirbæri sem endurspeglar fólk og samfélag á 

hverjum tíma fyrir sig. Hún segir einnig að fatatíska sé lýsandi fyrir samfélag, umhverfi, 

tækniþróun, hráefnisauðlindir og það fegurðarmat sem uppi er hverju sinni (Ásdís Jóelsdóttir, 

2005: 6). Mikilvægasti þáttur tískunnar er túlkunin á eigin persónuleika. Þar sameinast 

hugmyndafræði af mismunandi toga, þjóðfélagslegum, fagurfræðilegum og sálfræðilegum. 

Með því er átt við þá ánægju og skemmtun sem einstaklingurinn fær við að breyta útliti sínu. 

Með nýjum og fallegum fatnaði verður tilgangurinn mun ánægumeiri og þar með öðlast 

fatnaðurinn margskonar notagildi og gleði. Tíska er því þverfagleg hugmyndafræði sem fer 

inn á þjóðfélagslega, sálfræðilega og fagurfræðilega þætti en með sameiningu þessara þátta 

vex og eflist tískan (Lehnert, 2000: 11).  

Það eru þó ólík sjónarmið um hvað tíska standi í raun og veru fyrir. Með mikilli 

einföldun er hægt að segja að tíska sé aðeins kapitalískt fyrirbæri þar sem peningar eru 

höfuðmálið að iðnaðurinn sé þannig eingöngu samspil framleiðenda, verksmiðja og 

kaupsýslumanna þar sem megin áhersla er lögð á hagnað frekar en eitthvað annað. Þetta er þó 

einungis efnahagslegt sjónarmið og er ekki í neinu samræmi við samfélagsleg sjónarmið 

(Kawamura, 2005: 5). Félagsfræðingurinn Georg Simmel telur að tískan sé einungis til í 

samfélagi vegna tveggja þátta: þörf fólks á hópmyndun og síðan aðgreiningu frá hópi. Sumir 

einstaklingar vilja falla inn í og vera partur af stærri hópi en aðrir finna frekar fyrir þörf fyrir 

að skera sig úr. Tískan hefur þannig jafngild hlutverk í báðum þáttum (Simmel, 2003: 238-

239). Femíniskír fræðimenn hér áður fyrr töldu að tíska væri aðeins tilbúið fyrirbæri sem átti 

að svala áhugasviði kvenna og um leið hafa ofan af fyrir kvenþjóðinni, þar sem konur voru 

einskis virði á opinberum vettvangi. Í dag eru þó áhyggjur femínista frekar tengdar samspili 

tísku við klámvæðingu og kúgun (Kawamura, 2005: 5, 9-12). Einnig hefur verið reynt að 

útskýra tískuna með þeim hætti að mannfólk sé í eðli sínu sífellt að leita eftir breytingum og 

einhverju nýju og að þar liggi grundvöllur tískunnar (Rouse, 1989: 84).  

Tíska hefur áhrif á allt og sækir innblástur allsstaðar frá, sérstaklega í dag þar sem 

hnattvæðing og upplýsingaflæði er mikið. Hún sækir meðal annars innblástur í bókmenntir, 

bíómyndir, tölvuleiki, þjóðareinkenni, eymd vanþróuðu ríkjanna og í barna- og 

unglingamenningu. Tískan hefur náð mikilli útbreiðslu og er orðin samrunnin menningunni 

(Rouse, 1989: 18) og hefur svo mikil áhrif að hún getur mótað fagurfræði fólks á hverjum 

tíma. James Laver kom fram með þá kenningu að líkaminn væri ekki fallegur nema upp að 

vissu marki, því fegurð líkamans væri sífellt skilgreind á nýjan hátt á hverjum tíma. Hér áður 

fyrr þegar samfélag var mikið undir áhrifum guðlegra eða líffræðilegra þátta mátti sjá það 

endurspeglast í því hvernig líkamsform þóttu falleg. Í samtímanum má sjá fagurfræðina 

mótast út frá tískunni. Það sem átt er við er að ákveðnir líkamspartar þykja ekki fallegir nema 

þeir hafi ákveðna lögun. Sú lögun er skilgreind út frá fagurfræðilegum, kynferðislegum og 

menningarlegum hugmyndum um hvað sé eðlilegt á hverjum tíma. Laver vildi því meina að 

líkaminn í sinni mynd myndi aldrei vera í tísku, því það sem þykir eðlilegt er sífellt að 

breytast (Laver, 1967: 119).  

Glæsileiki er ekki lengur mælikvarði á tísku eins og hann var hér áður fyrr. Þar af 

leiðandi er mun erfiðara að gera sér grein fyrir því hvað er í tísku, hvað þykir ósmekklegt eða 

jafnvel misheppnað. Í dag er mun meira svigrúm hvað varðar fjölbreytileika en áður fyrr. 

Vegna hnattvæðingarinnar í nútímasamfélagi er ekki bara einn stíll í tísku hverju sinni heldur 

koma straumar úr mörgum mismunandi áttum (Lehnert, 2000: 8). Tískan getur haft 

margskonar áhrif á fólk án þess að það geri sér grein fyrir því. Tískan nær að smeygja sér inn í 

líf einstaklinga og hefur áhrif á marga þætti þess, svo sem lífsskoðanir. Tískan á það til að 

skerða dómgreind fólks hvað varðar fagurfræði og ljótleika. Erfitt getur verið að átta sig á 

hvað eru persónulegar skoðanir og hvað eru áhrif tískunnar (Rouse, 1989: 70). Hægt er að sjá 

þessi áhrif á fagurfræði þegar litið er til mismunandi menningarheima. Það sem almennt er 

litið á sem fallegt í vestrænum menningarheimi getur til dæmis fólki í ríkjum Afríku fundist 

almennt hræðilegt. Þetta segir okkur að menning og tíska spilar stóran þátt í lífsskoðunum 

fólks (Ásdís Jóelsdóttir, 2005: 143). Einn helsti eiginleiki mannsins er aðlögun, hvort sem um 

er að ræða líffræðilega eða menningarlega aðlögun. Hún spilar stóran þátt hvað varðar tísku. 

Ef mannfólkið væri ekki búið þessum eiginleika ætti tískan erfitt uppdráttar. Þökk sé þessum 

eiginleika á fólk auðvelt með að aðlagast breyttum aðstæðum, viðhorfum og auðvitað 

tískustraumum (Haviland, Prins, Mcbride, Walrath, 2010: 159). Við sjáum þessa hæfni 

mannsins á aðlögun með því að líta á liðna tísku. Það sem einstaklingi þykir fallegt á einum 

tíma getur haft algjörlega öfug áhrif skömmu síðar þegar sú tíska hefur dottið úr tísku (Laver, 

1967: 118). Að skoða gömul myndaalbúm getur sýnt hversu vel maðurinn getur aðlagast 

breytingum á stuttum tíma.  

Tíska verður til vegna samspils hönnunar og samfélags. Það sem gerir fatahönnuð að 

góðum hönnuði er þegar hann getur spáð fyrir um í hvaða átt smekkur manna og samfélags er 

að færast. Almenningur þarf að vera tilbúinn í þær breytingar sem hönnuðir koma fram með 

og þar af leiðandi er tískunni ekki algjörlega stjórnað af einhverjum ákveðnum aðilum. Það 

skiptir ekki máli hvaða hönnuður það er, ef samfélagið er ekki tilbúið fyrir ákveðinn stíl nær 

hann ekki vinsældum. Segja má að innan tískuiðnaðarins ríki sérstakt samfélag þar sem 

hönnuðir eru sífellt að lesa hönnun hvers annars til að geta fundið út hvað samfélagið vill og 

hvað ekki. Það á það til að gerast að hönnuðir koma fram með glæsilega hönnun sem nýtur 

engra vinsælda en nokkrum árum seinna slær samskonar lína í gegn frá öðrum hönnuði. 

Tímasetningin þarf því alltaf að vera rétt (Rouse:1989: 82-84). Það er óhætt að segja að tíska 

sé ekki afrek eins einstaklings né ákveðins hóps. Það sem gerir tísku að tísku er þegar 

samborgarar hafa viðurkennt þennan ákveðna straum sem tísku (Kawamura, 2005: 7). Þrátt 

fyrir það geta áhrifamiklir einstaklingar haft áhrif á tísku almennings. Sem dæmi má nefna 

fatastíl Díönu prinsessu sem um tíma hafði mikil áhrif á bresku kvenþjóðina. Það er þó frekar 

átt við tískubólu heldur en tískustraum þegar eitt „look“ er fyrimyndin (Rouse: 1989: 82). Það 

er hvorki markmið tískunnar né hönnuða að allir eigi að vera eins klæddir. Þó er það svo að 

þegar ákveðinn litur er í tísku er nánast ómögulegt að nálgast aðra liti. Tískan snýst frekar um 

að velja sér ákveðnar flíkur og gera þær að sínum. Neytandi getur valið úr fjölda stíltegunda 

og mótað sér sinn eigin stíl (Lehnert, 2000: 8). Það er heldur ekki í raun val einstaklinga að 

vera undir áhrifum tískunnar. Hún hefur áhrif á fataval einstaklings meðvitað eða ómeðvitað 

og erfitt er að komast undan tískunni þar sem henni er miðlað áfram hvert sem litið er, hún 

finnur þig (Rouse, 1989: 70).  

Hönnuðir eiga líka sinn þátt í tísku almennings. Hönnuðir fá að njóta sín á 

sýningarpöllum þar sem fólk víðsvegar að úr heiminum kemur saman til að sjá nýjustu línu 

þekktra hönnuða. Þess konar föt eru oftar en ekki ónothæf fyrir almenning, eru ýkt og frekar 

má líkja þeim við list heldur en almennan fatnað. Aftur á móti er ýkta hönnunin einfölduð og 

fjöldaframleidd í miklu magni (Lehnert, 2000: 18). Hátískufatnaður sem samanstendur af 

hágæða hönnun, klæðskurði og saumavinnu veltir aðeins litlu broti af heildarveltu 

tískuiðnaðarins. Helstu tekjur koma í gegnum fjöldaframleiddan fatnað og einkaleyfi (Ásdís 

Jóelsdóttir, 2005: 149).  

Það er ekki allur fatnaður sem fellur undir tískuhugtakið, má þar nefna þjóðbúninga. 

Þess konar fatnaður á sér yfirleitt einhvern ákveðinn tilgang líkt og að skýla líkamanum fyrir 

hita eða kulda. Búningar hafa þó einnig gildishlaðna merkingu svo sem að sameina fólk og 

veita því stöðugleika. Búningar hafa yfirleitt staðlað form og breytingar eru sáralitlar og 

gerast á löngum tíma. Tvennt aðgreinir búninga frá tísku. Þeir draga úr persónuleika 

einstaklings en efla hópstöðu, hvorutveggja er í andstöðu við tískuna (Roues, 1989: 76-80).  

Andtíska, anti-fashion, hefur þróast í gegnum tískuna. Andtíska eru mótmæli gegn 

ríkjandi tísku. Þeir sem velja andtísku eru ekki þeir smekklausu sem ganga í hverju sem er 

heldur er erfitt og mikil vinna að vera í andtísku þar sem hún stendur fyrir mótmæli við 

ríkjandi tísku eða menningu. Til þess að vera í andtísku þarf að fylgjast reglulega vel með því 

hvað er í tísku svo hægt sé að forðast það. Þar af leiðandi er andtíska jafn mikið sköpunarverk 

og tískan sjálf. Andtískan er þó einnig notuð til að mótmæla ríkjandi samfélagsgerð líkt og 

femínistar gerðu snemma á 20. öld með því að ganga í buxum til að mótmæla ríkjandi 

hugmyndum um hlutverk konunnar og kvenleikans (Holland, 2004: 77). Gertrud Lehnert 

segir að tískan sé af hinu jákvæða en tilraunir fólks til þess að forðast tískuna séu gerðar í 

neikvæðum skilningi. Það er erfitt nú til dags að vera í andtísku þar sem nánast er ómögulegt 

að nálgast fatnað sem fellur ekki undir tísku (Lehnert, 2000: 8). Ef það ætti að lýsa tískunni í 

einu orði, væri hægt að segja að tíska væri eitthvað nýtt. Það sem gerir tískuna 

eftirsóknarverða er óstöðugleiki, nýjungar og hraðar breytingar. Það er augljóst að tískan er 

ekki einungis samspil nokkra aðila heldur þarf heilt samfélag til þess að hún gangi upp. 

Einnig sinnir hún margvíslegum hvötum manna, líkt og forvitni, fagurfræði, hópeflingu og 

áhugasviði svo eitthvað sé nefnt.  

 

1.4. Efnismenning og kenningar  

Tíska er partur af þjóðfræði vegna þess að hún á virkan þátt í hversdagsmenningu fólks. Hún 

kemur inn á þætti sem við koma lífskoðunum manna, framkomu, siðferði, áhugamálum, 

félagsvirkni, samfélagsáhyggjum, gleði og efnishyggju svo tekin séu dæmi. Tíska almennings 

er sprottin upp úr menningunni sjálfri og þar af leiðandi er hún ekki bundin af ríki eða 

stofnunum samfélags. Siðir og venjur, hegðun, gjörðir og efnislegir hlutir eru fáein atriði sem 

eru lýsandi fyrir það sem þjóðfræðin fangar en er einnig lýsandi fyrir það sem hugtakið tíska 

inniheldur (Sims og Stephens, 2011: 8). Efnismenning er partur af hinum áþreifanlega þætti 

þjóðfræðinnar. Þegar talað er um efnislega þætti er átt við fatnað, mat, leikföng, húsgögn og 

þessháttar hluti sem hægt er að snerta, horfa á, klæðast eða borða (Sims og Stephens, 2011: 

13). Efnismenning eins og annað þjóðfræðiefni gegnir veigamiklu hlutverki. Hún hefur dulda 

sagnarödd, hefur mikilvæga og óútskýrða þýðingu fyrir bæði samfélag og menningu og nýtur 

samþykkis bæði frá almenningi og ríki. Því má segja að þjóðfræðin sé „límið“ sem heldur 

mannlega þætti samfélagsins saman. Þær kenningar sem notaðar verða til stuðnings í þessari 

ritgerð eru eftirfarandi; habitus, hnattvæðing, flutningur, klámvæðing, hlutgerving og 

nostalgía.  

Franski félagsfræðingurinn Pierre Bourdieu kom fyrst fram með kenningu sína um 

habitus árið 1967. Habitus er vísun í huglæga formgerð sem nýtur reglu og er jafnframt 

ómeðvituð. Habitus einkennist síðan í hugsunum, skynjunun og mati einstaklinga. Bourdieu 

vill meina að ákveðnir umhverfisþættir hafa áhrif á lífsviðhorf, venjur og skoðanir fólks. Þetta 

þýðir að þeir sem alast upp í svipuðu umhverfi hafa svipaðan habitus, svipaða upplifun á 

umhverfi sem leiðir til svipaðs atferlis. Þar af leiðandi er habitus ópersónulegur og félagslegur 

(Bourdieu, 2007: 8-9). Þessi hugmyndafræði væri þó ekki til staðar nema út af fólkinu sjálfu, 

samskiptum við annað fólk, aðlögunarhæfni og félagsþörf svo eitthvað sé nefnt. Þess vegna 

skapast umhverfi og aðstæður sem mótar habitus fólksins án vitundar þess (Jenkins, 2002: 

75). Rekja má ástæðuna fyrir því að tískuhugtakið eigi sér stað til habitus. Ef fólk hefði ekki 

sameiginlegar skoðanir og hugsunarhátt væri það ekki sammála um hvað væri flott hverju 

sinni. Smekkur manna væri það ólíkur að líklega næði tískan ekki fótfestu í samfélagi þar sem 

fagurfræði og skoðanir fólksins væri af svo ólíkum toga. Hugmyndafræðin tíska myndi þá að 

öllum líkindum ekki vera til í þeirri mynd eins og hún er í dag. Habitus mótar því val fólksins 

á fötum án þess að fólkið sjálft geri sér grein fyrir því hversu sterk áhrif samfélags eru. Eins 

og nefnt var í kafla 1.3. hér að framan, getur verið erfitt að átta sig á því hvað er persónulegt 

mat á fagurfræði eða ljótleika og hvað er samfélagslegt mat vegna þeirra áhrifa sem 

einstaklingur verður fyrir út frá umhverfi sínu. Bourdieu staðsetur tísku undir félagslegu rými. 

Með því er átt við að tíska sé partur af sjálfstæðum þáttum mannfélagsins líkt og trú, list, 

vísindi, viðskipti og fjölmiðlar. Þar af leiðandi eru þetta menningarsprottin fyrirbæri 

(Bourdieu, 2007:13).  

 Hnattvæðing (e. globalisation) er hugtak sem hefur verið í stanslausri þróun frá því 

um miðja seinustu öld. Í grófum dráttum má segja að hnattvæðingin eigi stóran þátt í 

efnahagslegum, félagslegum, menningarlegum og pólitískum breytingum sem þjóðir hafa 

orðið fyrir. Það sem átt er við með hnattvæðingu er að sú tækniþróun sem hefur átt sér stað 

seinustu áratugi hefur leitt til auðveldari og aukinna samskipta á milli landa. Internetið, 

Facebook, Skype, símanotkun, kvikmyndir, sjónvarpsþættir, aukin viðskipti og auðveldari 

ferðamáti eru meðal þeirra þátta sem gerir fólki kleift að eiga í samskiptum við aðra hinum 

megin á hettinum, nánast fyrirhafnarlaust (Guttal, 2007: 523). Með þessum tækninýjungum 

og auðveldari samskiptamöguleikum gerist það sjálfkrafa með tímanum að umhverfi fólks fer 

að líkjast til muna þar sem ákveðin menningarleg gildi eru sífellt endurtekin meðal margra 

þjóða. Áhrifin geta verið þau að habitus fólks í mörgum ólíkum löndum fer að líkjast. Þess 

vegna er óhætt að segja að fólk í hinum vestræna heimi deili líkum sjónarmiðum og gildum. 

Þar liggur ef til vill grundvöllur tískunnar í vestrænum heimi. Habitus fólks í mörgum löndum 

hefur tekið að líkjast vegna þessarar menningarlegu sameiningar samfélaga. Sameiginlegur 

habitus leiðir til sameiginlegrar tísku. 

 Hugtakið flutningur (e. performance) eða sviðslistafræði, eins og það er stundum 

kallað á íslensku, er vel þekkt fyrirbæri innan þjóðfræðinnar. Allt sem tengist atferli 

einstaklings líkt og hvað hann segir, gerir, eða ber með sér fellur undir hugtakið flutningur. 

Allan daginn setur fólk sjálft sig á svið og flytur ýmis hlutverk, hvort sem það er að vera 

kona, karl, móðir, faðir, gestgjafi, vinnuveitandi, starfsmaður, vinnufélagi, vinur eða systkini 

en svo má lengi telja. Í grófum dráttum má segja að flutningur sé það hvernig einstaklingar 

flytja þjóðfræðiefni áfram (Sims og Stephens, 2011: 130-131). Tíska er því partur af flutningi, 

sviðsetningu fólks. Einstaklingar flytja fyrst og fremst kyn sitt, aldur og ríkjandi hugmyndir 

um kvenleika eða karlmennsku samtímans, samfélagslegar kröfur, samfélagslegar áhyggjur og 

samfélagslega ánægju. Hver einstaklingur flytur tískuna áfram á sinn hátt, ung stúlka klæðist 

til dæmis ekki samskonar fatnaði í skóla og hún gerir á skemmtistöðum borgarinnar eftir 

miðnætti. Þriggja barna móðir á fertugsaldri klæðist ekki samskonar fatnaði og 

framhaldsskólastúlka, þrátt fyrir að þær báðar myndu teljast vera í nýjustu tísku og fylgja ef til 

vill sama tískustraumnum. Hver og einn miðlar tískunni/þjóðfræðiefninu áfram í gegnum sinn 

eigin flutning.  

Klámvæðing (e. pornification, pornographization) lýsir því ferli sem hefur átt sér stað 

í vestrænum samfélögum seinustu áratugi. Klám hefur náð að smeygja sér inn í 

hversdagsmenningu manna, fólk er farið að samþykkja það og um leið hætt að taka eftir 

ummerkjum þess. Klámið verður eðlilegt og fólk hættir að skilgreina það sem klám og er 

jafnvel farið að líta upp til þess eða dá. Fjölmiðlar veita því jákvæða umfjöllun og hlutverk úr 

kláminu færast yfir í hversdagsleikann og birtast víða án þess að um raunverulegt klám sér að 

ræða. Fjölmiðlar og annað afþreyingarefni sjá síðan um að viðhalda viðurkenningu klámsins 

með því að birta það í tónlistarmyndböndum, auglýsingum, sjónvarpsþáttum, bíómyndum, 

tölvuleikjum, tímaritum og bókum, svo eitthvað sé nefnt. Þannig má léttilega rekja innblástur 

afþreyingarinnar til klámvæðingar. Áhrif þessara birtingarmynda klámsins má síðan 

auðveldlega greina hjá fólki á öllum aldri út frá klæðaburði, líkamsstellingum, hreyfingum, 

talsmáta og samskiptum kynjanna svo eitthvað sé nefnt (Katrín Anna Guðmundsdóttir og 

Þorgerður Einarsdóttir, 2011: 85). Klámvæðingin hefur náð að setja mark sitt á tískuheiminn 

líkt og á aðra þætti hins vestræna samfélags. Klæðnaður hefur mótast og mótast en í dag út frá 

hugmyndum úr klámi jafnt og öðrum þáttum samfélags sem einnig eru undir áhrifum 

klámvæðingarinnar, líkt og tónlistarmyndböndum. 

Kynferðisleg hlutgerving (e. sexual objectification) er hugtak sem stendur nálægt 

klámvæðingunni. Megin inntakið snýr að því að líkami manneskju sé eingöngu metinn sem 

einhverskonar hlutur fyrir aðra til að nota í kynferðislegum tilgangi. Litið er framhjá 

mannlegum eiginleikum manneskjunnar og því að hún hafi sjálfstæða hugsun og ákvarðanir 

(Katrín Anna Guðmundsdóttir og Þorgerður Einarsdóttir, 2011: 85). Í samtímaþjóðfélagi eru 

áhrif kynferðislegrar hlutgervingar á tísku þó nokkur. Fyrirmyndir kvenna til dæmis í 

tímaritum og á auglýsingaskiltum eru oft fáklæddar stúlkur sem eru uppstilltar í eggjandi 

stöður þar sem tilgangurinn er að vera kynferðislega þokkafullar fyrir hitt kynið að njóta. 

Samfélagið viðurkennir þetta hegðunarmynstur og þar af leiðandi smitast það út í tísku 

samfélagsins. 

Nostalgía (e. nostalgia) er hugtak sem leit fyrst dagsins ljós á 17. öld þegar Johannes 

Hofer skilgreindi það á læknisfræðilegan hátt. Á 19. öld fékk þó hugtakið annarskonar 

þýðingu þar sem nostalgía var frekar tengd við huglæg veikindi. Fram yfir 20. öldina var 

hugtakið notað innan sálfræðinnar og með tímanum þróaðist það yfir í að vera huglægt ástand 

fyrir heimþrá. Það var ekki fyrr en á seinni hluta 20. aldar að hugtakið nostalgía fékk aukið 

gildi, fortíðardýrkun, sem er ríkjandi hugmyndafræði nú í dag. Fortíðardýrkun er viss upplifun 

einstaklings á ákveðnum hlut, stað eða tíma sem mikill söknuður er eftir. Þar sem upplifunin 

getur ekki verið endurtekin myndast viss söknuður með rómantísku ívafi til þessara minninga 

(Wildschut, Sedikides, Arndt, Routledge, 2006: 975-976). Hægt er að tengja nostalgíu við 

tísku samtímans. Tískustraumar sækja sér sífellt innblástur í liðna tíð. Hægt er að túlka 

nostalgíu í tísku á þann hátt að samfélagið sjálft sakni liðins tíma og þess vegna berst liðin 

tíska út í tísku samtímans. 

 Í næstu köflum verður fatatíska kvenna skilgreind út frá samfélagsbreytingum sem átt 

hafa sér stað í vestrænum samfélögum á hverjum tíma fyrir sig og verða ofantaldar kenningar 

notaðar til rökstuðnings í samanburðarkafla ritgerðarinnar.  

2. Fyrra tímabil 
Í kaflanum verður farið yfir tísku og þær samfélagsbreytingar sem áttu sér stað í vestrænum 

heimi fyrri hluta 20. aldar. Gert verður grein fyrir því hvernig tíska þróaðist út frá 

alheimsástandi þess tíma líkt og í fyrri heimsstyrjöldinni, á millistríðsárum, í seinni 

heimsstyrjöldinni og hvernig tískan tók að breytast eftir stríðsárin. Margt breytist á þessu 

tímabili hvað varðar félagsstöðu kvenna og fatnaður fór að taka nýjum breytingum sem aldrei 

fyrr höfðu sést.  

 

2.1 Fyrri aldir 

Í margar aldir hafði fatnaður fólks í vestrænum heimi tekið litlum og hægfara breytingum. 

Það þekktist í öllum stéttum samfélaga að konur saumuðu og sáu um viðhald á fatnaði 

fjölskyldunnar. Á 13. öld urðu þó breytingar þar sem klæðskerar hófu að sníða og sauma föt 

yfirstétta. Ekki voru sömu klæðskerar fyrir konur og karla sem varð til þess að fatnaður 

kynjanna þróaðist í sundur en hann hafði fram að því verið mjög líkur. Á 

endurreisnartímanum voru settar strangar reglur um klæðaburð sem tóku mið af stétt og stöðu. 

Klæðnaður var þar með orðinn að valdatákni yfirstéttarinnar. Hlutverk fata og tísku var orðið 

að ákveðnu tjáningarformi sem endurspeglaði samfélag, stéttarstöðu og gildismat. Allt fram 

að upphafi 20. aldar var hugtakið tíska aðeins lifandi hjá yfirstéttinni og var tákn fyrir 

ríkidæmi. Föt almennings höfðu tekið litlum sem engum breytingum og konur sátu enn við 

saumaskapinn og endurnýttu gömul föt eins vel og mögulegt var (Ásdís Jóelsdóttir, 2005: 

144-145). Í gegnum aldirnar hafði hlutverk kvenna verið lítils metið og nánast ekkert á 

opinberum vettvangi. Fatnaður þeirra var í takt við það hugarfar. Hann hafði lengi verið mjög 

þungur, efnismikill og takmarkaði hreyfigetu. Það hefur því ekki bara verið líkamlega 

frelsandi heldur einnig andlega að losna undan slíkum fatnaði. Það hefur eflaust tekið á að 

bera mikinn og þungan hatt á höfðinu eða vera í þröngu lífstykki og efnismiklum kjól í 

miklum hita (Rouse, 1989: 157). 

Áður höfðu verið gerðar tilraunir til að breyta fatnaði með ákveðnar ástæður í huga án 

árangurs. Læknar og umbótasinnar höfðu lengi reynt að hafa áhrif á tísku út frá 

heilsufarslegum sjónarmiðum, til dæmis töldu þeir lífstykki geta afmyndað líkamann og 

valdið sjúkdómum. Reynt var að auka vinsældir víðsniðinna kjóla en konur almennt 

heilluðust ekki af þeim og voru ekki tilbúnar til að sleppa taki af lífstykkinu sem hafði tilheyrt 

menningu og fatnaði um langt skeið. Tískustraumar voru þó farnir að færast í átt að losun 

lífstykkis árið 1910 en sú breyting tók langan tíma (Lehnert, 2000: 117-118). Klæðnaður 

kvenna var því í takt við samfélagstöðu þeirra þar sem ekki var krafist mikils af þeim 

líkamlega. Hlutverk þeirra var frekar að vera stöðutákn eiginmanna og sýna kvenleika. 

Þegar 20. öldin gekk í garð urðu miklar breytingar á lífskjörum á Vesturlöndum. 

Vísindi, tækni og fjöldaframleiðsla sem hafði verði í þróun seinustu ár var farin að skila sér út 

í samfélagið. Framleiðsluvélar, rafmagnstæki, flugvélar, kvikmyndir og útvarp voru nú orðin 

hluti af daglegu lífi fólks ásamt margskonar fjöldaframleiddum neysluvarningi sem 

almenningur hafði efni á. Í kjölfar þessarar tækniþróunar minnkaði vinnuálag, fólk fékk 

aukinn frítíma, það fór út að skemmta sér og gat valið sér afþreyingu af ýmsum toga. Á 

örfáum árum skiluðu mikil menningarleg gæði sér út í hversdagsmenningu borgarastéttar 

(Poulsen, 1985: 164) og höfðu einnig áhrif á tísku kvenna. Í kjölfar fyrri heimsstyrjaldarinnar 

sköpuðust aðstæður sem bættu félagsstöðu kvenna til muna og þar af leiðandi tók tíska 

kvenna breytingum sem aldrei fyrr höfðu sést.  

 

2.2. Fyrri heimsstyrjöldin 

Staða kvenna í vestrænum heimi breyttist mikið í fyrri heimsstyrjöldinni sem hófst árið 1914 

og stóð til ársins 1918 (Dóra Hafsteinsdóttir og Sigríður Harðardóttir, 1992: 470). Konum á 

vinnumarkaði fjölgaði smám saman. Þær sáu aðallega um að hlú að og hjúkra slösuðum 

hermönnum. Þegar stríðið tók að dragast á langinn voru gerðar samfélagslegar kröfur til 

kvenna um að þær tækju að sér störf karla. Í kjölfarið á því breyttust hugmyndir þeirra um 

stöðu sína í samfélaginu frá því að vera einungis heimavinnandi. Konur í borgarastétt fundu 

fyrir auknu einstaklingsfrelsi, voru virkar í pólitískum umræðum, gengu jafnvel í háskóla og 

gátu verið fjárhagslega sjálfstæðar. Konur í borgarastétt höfðu með þessum hætti öðlast nýjan 

lífsstíl þar sem þær sjálfar höfðu efni á að ferðast, borða úti og kaupa sér tískufatnað og annan 

fjöldaframleiddan varning (Thébaud, 1994: 66-67). Það má segja að á þessum tíma hafi tískan 

í fyrsta sinn tekið miklum breytingum en byrjun 20. aldar er oft kölluð vagga nútímatísku 

(Lehnert, 2000: 117). 

Fyrst um sinn á meðan á stríðinu stóð tók fatatíska kvenna litlum breytingum en þegar 

ljóst varð að stríðinu yrði ekki lokið í bráð fóru að sjást breytingar á henni. Konur þurftu að 

geta hreyft sig og í fyrirrúmi var notagildi fatnaðar. Þar með fékk lífstykkið að fjúka, pils tóku 

að styttast og snið urðu einföld. Þrátt fyrir að flestar konur hefðu misst störf sín eftir lok fyrri 

heimsstyrjaldarinnar höfðu þær öðlast nýja lífssýn sem ekki var auðvelt að gleyma. Konur 

nutu því aukins frelsis, nutu þess sem menningin hafði upp á að bjóða, til dæmis voru 

danstónlist og kvikmyndir afar vinsæl afþreying. Á þessum tíma tók fatatíska og staðalímynd 

konunnar stakkaskiptum. Stórar og miklar hárgreiðslur viku fyrir stuttum og frjálslegum 

klippingum. Pils sem lengi höfðu verið mikil, þung og í ökklasídd urðu nú einföld, víðsniðin 

og námu við hnéskel en það hafði aldrei tíðkast áður. Ríkjandi staðalímynd konunnar sem var 

alvarleg, þroskuð, ýturvaxin og kvenleg féll nú í skugga yngri ímyndar þar sem drengjalegt og 

kynlaust útlit þótti fínt (The Collection of the Kyoto Costume Institute, 2006: 327). Myndir 1 

og 2 sýna þessar breytingar á tísku kvenna, annarsvegar við upphaf fyrri heimsstyrjaldar og 

hinsvegar í lok hennar. 

       
Mynd 1 sýnir tísku kvenna um 1914. Þá voru pils mikil og síð, lífsstykki voru ennþá notuð til að þrengja mitti og ýkja 

mjaðmir. Ýturvaxin kona með fullorðinslegt útlit þótti falleg. Konur báru mikla og skrautlega hatta og hanska. Þær voru 

kappklæddar og ekki átti að sýna mikið hold.  

     
Mynd 2 sýnir breytta tísku um árið 1920, rétt eftir stríð. Drengjalegt útlit kvenna var ríkjandi. Mittislína var dregin niður, 

fatnaður var víður og dregið var verulega úr kvenlegum eiginleikum líkt og brjóstum, mitti og mjöðmum. Auk þess voru 

konur stuttklipptar. Tíska kvenna einkennist því af breyttri samfélagsstöðu, sjálfstæði og frelsi. 

Samfélög í heild sinni höfðu tekið miklum breytingum eins og komið hefur fram. Í kjölfar 

tækninýjunga var hnattvæðingin farin að gera vart við sig. Sífellt fleiri höfðu efni á því sem 

áður taldist vera lúxus, líkt og að fara í frí, ferðast og fara út að skemmta sér. Fjörug og lifandi 

músik heyrðist í útvarpi og bandarískar bíómyndir urðu helsti miðill tísku, staðalímynda og 

ríkjandi hugmynda um hvernig samskipti kynjanna ættu að vera, bæði í Bandaríkjunum og í 

Evrópu. Konur voru hættar að vera í fylgd karlmanna á opinberum stöðum. Þær skemmtu sér 

nú annars staðar en heima fyrir, hófsemin, kurteisin og siðferðið sem fylgt hafði konunni var 

farið að breytast verulega, mörgum karlmönnum til ama. Nú voru konur farnar að ræða kynlíf 

sín á milli, einnig var skrifað um kynlíf í skáldsögum og tímaritum. Ímynd kynlífs var því að 

breytast úr heilögu leyndarmáli sem var óþægileg byrði á konur yfir í að vera kynþokkafullur 

unaður. Kynlífsvæðingin var því að gera vart við sig á þessum árum. Karlmönnum stafaði að 

segja má ógn af sjálfstæði nútímakvenna. Í raun var ekki lengur þörf fyrir þá í lífi þeirra; þær 

keyrðu sjálfar, mættu einar á opinbera vettvangi, voru fjárhagslega sjálfstæðar og vissu nú allt 

um kynlíf (Rouse, 1989: 148-153). Á stuttum tíma hafði fólk aðlagast mjög breyttu samfélagi 

sem hafði aldrei sést áður. Kveikjuna að þessari breyttu stöðu kvenna má því rekja til fyrri 

heimsstyrjaldarinnar þar sem samfélagið þarfnaðist kvenna í hlutverkum sem áður hafði ekki 

verið krafist af þeim. Á sömu tímamótum var alveg ný tækni farin að gera vart við sig. Þessar 

miklu breytingar sem áttu sér stað á stuttum tíma höfðu því gríðarleg áhrif á samfélagsgerð og 

menningu. Hnattvæðing tók að myndast, þar sem samgöngur bættust og fjöldaframleiddar 

vörur voru fluttar til margra landa.  

 

2.3. Millistríðsárin 

Á árunum eftir fyrri heimsstyrjöldina tók við kreppan þegar hlutabréfamarkaðurinn á Wall 

Street hrundi 29. október 1929 (Dóra Hafsteinsdóttir og Sigríður Harðardóttir, 1992: 313). 

Með henni fylgdi mikið atvinnuleysi og konur þurftu að víkja úr störfum fyrir karlmönnum og 

einbeita sér frekar að heimilisstörfum og barnauppeldi. Eftir mikið atvinnuleysi beggja megin 

Atlantshafsins tók staða kvenna skref aftur á bak. Það sem einkenndi tísku krepputímans voru 

einföld form, mjúkar og bylgjulegar línur. Á þessum tíma léttu grínmyndir upp skammdegi 

fólks og útlitið sjálft fór að skipta meira máli. Sólbrúnn og grannur líkami þótti 

eftirsóknarverður og því fóru konur í megrun, stunduðu líkamsrækt og lágu í sólbaði. 

Fótleggir voru vaxaðir því silkisokkar tóku að þynnast. Föt voru í daufum einlituðum litum en 

oft með margskonar blómamunstri (Ásdís Jóelsdóttir, 2005: 167-168). Kvenlegu formin, 

fegurð og glæsileiki, voru nú aftur ríkjandi og drengjalega útlitið tók að hverfa. Konur áttu nú 

að vera háar og grannar en snið hjálpuðu til við að ýkja hvorutveggja. Allar línur líkamans 

áttu að vera sýnilegar. Bilið milli hversdagsfatnaðar og samkvæmisfatnaðar breikkaði 

verulega. Kjólar féllu þétt að líkamanum, voru gjarnan með flegið hálsmál eða opnir í bak og 

oft víkkuðu þeir að neðanverðu og sumir náðu í slöri niður á gólf (Lehnert, 2000:138). Litir 

voru oft dramatískir, silfurgráir, mosagrænir, dökkbláir, svartir eða blágráir. Stórar kápur, 

pelsar, pelskragar, slár og langsjöl þóttu mjög eftirsóknarverð yfir glæsilegan kjól. 

Kvöldkjólar frá þessum tíma  hafa oft verið taldir þeir allra flottustu á 20. öldinni. (Ásdís 

Jóelsdóttir, 2005: 167).  

 
Mynd 3 sýnir kvöldkjóla frá 3. áratugnum. Hér sést að drengjalegt útlit hefur vikið fyrir háu, grönnu, kvenlegu ímyndinni. 

Samfélagsleg staða kvenna er nú aftur komin inn á heimilin og aftur er lögð áhersla á kvenlega eiginleika sem endurspeglast í 

tískunni. 

 

Tískan var nú orðin mun lýðræðislegri en áður en það var að miklu leyti fjöldaframleiðslu og 

útbreiðslu að þakka. Ekki var lengur hægt að sjá hvaða stétt kona tilheyrði á útlínum fata 

hennar. Allar konur gátu klæðst því sniði sem þeim þóknaðist eða var í tísku hverju sinni. Að 

sjálfsögðu var ennþá hægt að sjá stéttaskiptingu á fötum. Munurinn fólst nú í öðrum þáttum 

líkt og heildarútliti, gæðum efna og öðrum smáatriðum sem konur í efri stéttum lögðu mikla 

áherslu á (Lehnert, 2000: 134). Þrátt fyrir mikla fátækt á kreppuárum gat fólk fylgt nýjustu 

tískustraumunum með ódýrum fatnaði eða til dæmis sólbrúnku. Í lok þriðja áratugarins urðu 

þó gríðarlegar breytingar á alheims samfélaginu sem einkenndust af mikilli fátækt og 

ströngum reglum sem höfðu mikil áhrif á samfélög, menningu og þar af leiðandi tísku. Eftir 

að kreppunni lauk tók við önnur heimsstyrjöld, stríðsandinn ríkti á ný í vestrænum 

samfélögum og samfélagsbreytingar í takt við hann hófust. 

 

2.4. Seinni heimsstyrjöldin 

Seinni heimsstyrjöldin, sem hófst í september árið 1939 og stóð til júní ársins 1945, fylgdi 

mikil fátækt (Dóra Hafsteinsdóttir og Sigríður Harðardóttir, 1992: 179). Dimmt var yfir 

Evrópu og vetur voru þungir og langir. Áhrif stríðsins voru mikil, sérstaklega þar sem lönd 

einangruðust og vöruskortur var sár. Stríðið veitti þó einnig marga nýja möguleika. Flestar 

þjóðirnar höfðu vanist innfluttum varningi af ýmsu tagi, en þar sem hann var ekki í boði á 

stríðsárunum þurftu þær að treysti á eigið sjálfstæði, hugmyndaflug og framleiðslu. Fólk fann 

því mikið fyrir stríðinu í daglegu lífi þrátt fyrir að vera ekki í beinni skotlínu. Efnisleg áhrif 

síðari heimsstyrjaldarinnar voru að vissu leyti minni heldur en í fyrra stríði þrátt fyrir frekari 

einangrun. Af reynslu fyrra stríðsins var fólk betur undirbúið og treysti frekar á eigin getu, 

sem leiddi til margra nýjunga. Enn og aftur voru gerðar samfélagslegar kröfur til kvenna um 

að ganga í störf karla á vinnumarkaðnum þar sem margir karlmenn héldu í stríð. Þó svo að 

stríð hafi geisað um alla Evrópu og áhrif þess haft gríðarleg á fólk og þjóðir, hélt daglegt líf 

samt sem áður áfram. Það snérist ekki allt um stríðið og þar af leiðandi fékk 

hversdagsmenning að njóta sín inn á milli. Skemmtanalífið var fjörugt á stríðsárunum, djass 

varð vinsæll, fólk vildi fylgja nýjustu tísku og útivist og íþróttir voru á meðal iðju fólks 

(Poulsen, 1985: 214, 172).  

 Þó snérust atvinnuvegir beggja megin Atlantshafs mikið um stríðsástandið. Leggja 

varð niður starfsemi margra verksmiðja en í staðinn hafin framleiðsla á margskonar varningi 

vegna stríðsins og þá sérstaklega vopnaframleiðslu en einnig fjöldaframleiðslu á fatnaði bæði 

fyrir hermenn og almenning. Til þess að bregðast við skorti á textílvörum og öðrum varningi 

brugðust stjórnvöld Bretlands við með þeim hætti að hefja skömmtun á sérstökum 

fjöldaframleiddum fatnaði til þess að spara efni og kostnað eins og mögulegt væri. Árið 1941 

var tekið upp afsláttarmiðakerfi í Bretlandi til þess að skammta fólki nytjavörur, þar á meðal 

mat og fatnað. Fyrst um sinn fékk hver fullorðinn einstaklingur 66 afsláttarmiða á ári hverju 

en þeim fór fljótt fækkandi. Árið 1945 var svo komið að, vegna mikils vöruskorts, fékk hver 

fullorðin einstaklingur aðeins 36 miðum úthlutað. Til þess að mæta þörfum fólksins, ef til vill 

svo að almenningur myndi ekki missa geðheilsu vegna áhrifa stríðsins, voru fengnir 

fatahönnuðir til að hanna fatnað sem fjöldaframleiða átti með skilyrðum sem ríkið setti um 

hvernig fatnaður átti að vera, hversu miklu efni mátti verja í hann og hver 

framleiðslukostnaður ætti að vera. Í Bretlandi var þessi fatnaður kallaður Utility og líkist helst 

drakt. Í Bandaríkjunum gerðist slíkt hið sama, þó svo að reglur væru ekki eins strangar 

(Baker, 2007: 8-12). 

 Í Utility fatnaðnum var notagildið í fyrirrúmi, sem leiddi til þess að snið voru einföld, 

annaðhvort bein eða aðskorin með stuttum krögum og fáum vasalokum. Kjólar og pils voru í 

hnésídd og skyrtur fengu á sig barnalegan blæ, með litlum púffermum og eða kraga (Ásdís 

Jóelsdóttir, 2005: 173). Þessar reglur, sem settar voru af ríkinu, áttu við um allar stéttir 

samfélagsins, ríka og fátæka. Fyrst um sinn réði sparnaður og notagildið um 50% en seinna 

með fór sú tala upp í 85% eftir að efnisskortur varð sárari. Árið 1942 var gefin út skipun um 

að draga ætti úr skrauti á fatnaði. Sett voru skilyrði um hversu síð pils máttu vera, hversu 

mikið efni mætti verja í hverja flík, hversu marga falda pils máttu hafa og hversu mörgum 

flíkum einstaklingur átti að klæðast í einu. Af því efni sem verksmiðjur keyptu var 85% 

ráðstafað í notagildi fata en verksmiðjur réðu hvort þær keyptu afgangin til að nota í 

skreytingar. Þar fengu hönnuðir að spreyta sig. Með því móti varð fatnaðurinn ekki bara 

ríkisbúningur heldur fengu persónueinkenni fólks og tískan að njóta sín (Ewing, 1992: 139-

143). 

Með tímanum hertust reglurnar verulega. Föt fóru að þrengjast, tölum og hnöppum 

fækkaði, uppábrot á ermum og vasar voru bönnuð. Klauf eða felling á pilsum var einungis 

leyfð svo þægilegra væri að ganga í þeim. Allt var gert til að spara efni og aukakostnað 

(Steele, 2006: 6). Ekki buðust margir möguleikar varðandi fataval. Verð á ýmiskonar varningi 

varð ekki eingöngu hátt vegna skömmtunarinnar heldur einnig vegna þess að skattar á 

varning, sem ekki var hægt að kaupa með afsláttarmiðum, voru mjög háir. Fólk átti einnig á 

hættu að fá himinháar sektir ef reynt var að flytja inn varning annars staðar frá. Þó myndaðist 

svartur markaður þar sem hægt var að nálgast textílvörur, eins og gerist oft í samskonar 

aðstæðum (Baker, 2007: 9).  

 Draktirnar fengu á sig hermannalegan blæ. Axlir voru stórgerðar og miklar og belti var 

um mittið til að halda dragtinni saman. Fram að þessu höfðu eingöngu karlmenn klæðst 

slíkum fatnaði og því þótti þetta vera karlmannleg tíska. Jakkar höfðu styst og þrengst 

verulega frá fyrri árum, þegar víðir stórir jakkar með pelskrögum voru í tísku á þriðja 

áratugnum. (Lehnert, 2000: 124, 140-141). Þessar reglur, sem settar voru af ríkinu, leiddu til 

þess að fatnaður var mjög stífur, alvarlegur og einfaldur þar sem notagildið var í algjöru 

fyrirrúmi. Andi stríðsáranna endurspeglaðist því þannig að þeim strangari sem dagklæðnaður 

kvenna leit út fyrir að vera því glæsilegri þótti konan. Ríkjandi litir á þessum árum voru 

dökkir og hlutlausir litir, svo sem grátt, drappað, svart, blátt, brúnt og mosagrænt. 

Auðveldlega mátti sjá hermannayfirbragð og sparnað í fötum kvenna (Ásdís Jóelsdóttir, 2005: 

172). Myndir 4-6 sýna draktir sem falla undir reglur ríkisins um föt og snið. Auðvelt er að 

greina erfitt samfélagsástand þar sem stríð ríkir og mikið er sparað. Einnig sést hvernig 

hagsýni kvenna, sköpunargleði og þörf fyrir tísku lifði góðu lífi þrátt fyrir erfitt ástand.  

 
Mynd 4 sýnir látlausa drakt, sem er með stífu og kassalaga formi. Axlapúðar eru miklir, vasar einfaldir og mittisband í 

staðinn fyrir tölur. Draktin er ekkert skreytt en fylgihlutir svo sem hattur og hanskar eru birtingamynd tískunnar.  

 
Mynd 5 sýnir draktir undir skömmtunarreglum. Pils eru í hnésídd, axlir eru stórgerðar, kragar á jökkum litlir og það er 

eingöngu gönguklauf. Þessar draktir hafa þó skraut líkt og tölur, kraga og mittisbelti. Konur voru iðulega í blússum upp að 

hálslínu. Hattar sáu aðallega um að miðla tísku áfram, þeir voru eins ólíkir og þeir voru margir. 

Mynd 6. Draktirnar voru annað hvort samsettar úr kjól eða úr pilsi, blússu og jakka. Hér sjást ólíkir kjólar sem allir fylgja 

settum reglum. Draktirnar voru heldur stífur fatnaður sem lýstu aga. Eingöngu litlir kragar voru leyfilegir og ákveðinn fjöldi 

af tölum en verksmiðjur fengnu að ráðstafa 15% af efni í skreytingar á fatnaði.  

 

Þar sem fatnaður var látlaus og einfaldur í sniði snérist tískan öll um fylgihlutina. Skortur á 

efnum var mikill en auk þess var sett bann á silki, skinn og leður í fatnað. Fólk átti ekki að 

klæðast einhverju sem óvinurinn skapaði svo sem japönskum perlum eða ítölsku silki (Baker, 

2007: 10). Þegar vöruskortur varð mikill tók hugmyndaflugið við. Bæði í Evrópu og 

Bandaríkjunum þurftu konur nú að treysta á eigið hugmyndaflug þar sem heimatilbúnar 

skreytingar urðu vinsælar. Konur urðu færar í að endurnýta það sem þegar var til líkt og 

gamlan fatnað, gluggatjöld, strigapoka, dyrahengi, gömul rúmföt og vasaklúta svo eitthvað sé 

nefnt. Algengt var að herrafatnaði væri breytt í kvenfatnað, þá sérstaklega í jakka eða pils 

(Ásdís Jóelsdóttir, 2005: 172-174). Hollywood kvikmyndir voru innblástur almennings í tísku 

bæði vestanhafs og í Evrópu. Búningahönnuðir þurftu að lúta sömu reglum og aðrir um 

skömmtun á efni svo þeir náðu að gera hermannastílinn eftirsóknarverðan. Tímarit og dagblöð 

sáu einnig um að gefa konum allskonar ráð og hugmyndir um efnisnýtingu og nýjustu tísku 

líkt og „use it up, wear it out, make it do, or do without“ (Baker, 2007: 10). Almenningur 

fylgdi þessum ráðum, málaði gamla skó, sólaði skó með korki eða tré þar sem leður var ekki 

fáanlegt en lágbotna skór urðu mjög vinsælir (Ásdís Jólesdóttir, 2005: 174). Konur dóu ekki 

ráðalausar þó svo að þær yrðu uppiskroppa með eitthvað. Líkt og þegar skortur varð á 

silkisokkum vöxuðu konur leggina og lituðu fæturna svo þeir yrðu ekki eins áberandi. Sumar 

lituðu meira að segja dökka línu niður aftanverðan fótlegginn og líktu þannig eftir útliti 

silkisokka (Ewing, 1992: 144). Í Bandaríkjunum var nýlega búið að finna upp nælon 

gerviefnið og var það notað í stað silkis í sokka en það vakti litla hrifningu kvenna þar sem 

endingin var ekki jafn góð (Baker, 2007: 10). Vöruskortur og hugmyndaflug varð því til þess 

að margskonar eftirlíkingar og nýjungar litu dagsins ljós. 

Eitt helsta einkenni tísku á stríðsárunum voru hattar. Þeir voru litlir og hárið var sett 

upp í greiðslu í samræmi við hattinn. Konur notuðu ímyndunaraflið og spreyttu sig í 

hattagerð. Notast var við efni af ýmsum toga og enginn hattur var eins. Hver og ein hannaði 

sinn hatt með persónulegum stíl. Þegar leið á seinni hluta stríðsins urðu túrbanir vinsælir þar 

sem hárspennur voru ekki lengur fáanlegar. Þá settu konur hárið undir túrbaninn. Oft voru 

hárlokkar hangandi niður, en það þótti afar kvenlegt (The Collection of the Kyoto Costume 

Institute, 2006: 496). Skartgripir voru ekki áberandi, í mesta lagi báru konur einfalda 

eyrnalokka eða nælur sem komið var fyrir í barmi eða í höttum. Það allra mikilvægasta var 

varaliturinn, en hann mátti ekki vanta því dökkar varir voru hluti af þungri og agaðri 

stemmningu sem ríkti á stríðsárunum (Baker, 2007: 6). Á þessum árum endurspeglaði tískan 

því notagildi og hugmyndaflug en ekki stétt eða ríkidæmi eins og fyrri tískustraumar gerðu.  

Tískan á fjórða áratugnum er í dag oft kölluð hagsýn, en í þá daga var hún kynnt sem 

þjóðarhollusta (Steele, 2006: 6). Einnig hefur verið sagt að ástæða þess að fólki var þröngvað 

til að nota ákveðinn fatnað hafi verið til að neita fólki um tísku. Tískan er táknræn fyrir 

einstaklingsfrelsi en með því að setja fólk í ríkisbúning er fólk svift frelsi og allur persónuleiki 

hverfur. Það eina sem fötin gera þá er að sýna samstöðu þjóðar, þar af leiðandi mátti ekki 

breyta út af (Ewing, 1992: 141). Það sem er lýsandi fyrir tísku á seinni stríðsárunum er því 

ekki fatnaðurinn sjálfur heldur hvernig hægt var að vera smekklega og fallega klæddur þrátt 

fyrir miklar takmarkanir á efni og fylgihlutum og þrátt fyrir reglur og bönn. Kunnátta í 

saumaskap var nauðsynleg ef kona ætlaði að fylgja nýjustu tísku og þrátt fyrir erfiða tíma og 

miklar hindranir náði tískan að halda velli. Þetta tímabil sýnir því fram á hvernig neyð getur 

skapað og mótað tískuna. Þar af leiðandi þróast tískan í takt við samfélagslegar aðstæður og 

þrátt fyrir að vindar blási í mót. 

 

2.5. Eftirstríðsárin 

Eftir stríð tók við endurreisn samfélaga. Evrópa, sem hafði verið í fremstu víglínu, var illa 

farin. Heilu borgirnar höfðu verið sprengdar upp og því tók mikil uppbygging við. 

Bandaríkjamenn fóru ekki jafn illa út úr stríðinu og höfðu sloppið við mikla eyðileggingu á 

borgum og landi og hófu því strax uppbyggingu á atvinnuvegum. Fjöldaframleiðsla á varningi 

fór á fullt, atvinnuleysið hvarf smám saman og Bandaríkjamenn horfðu fram á bjarta framtíð. 

Miklir peningar voru í landinu árið 1945, þar sem neysluþörf fólks og kaupgeta hafði aukist til 

muna, en á því ári varð efnahagslegur styrkur Bandaríkjamanna öflugri en nokkru sinni fyrr. 

Bretar, sem höfðu verið framarlega í tækniþróun og framleiðslu árin fyrir stríð, misstu forskot 

sitt til Bandaríkjamanna, því Bretar þurftu að endurreisa borgir sínar og atvinnuvegi. Staða 

Breta og annarra Evrópuríkja var því mun veikari þar sem ríkin þurftu að flytja inn varning í 

stað þess að geta framleitt til eigin nota og hafið útflutning strax (Huldt, 1985: 81-82, 96). 

Afsláttarmiðakerfið var afnumið í Bandaríkunum við lok stríðsins en í Bretlandi stóð það allt 

til ársins 1949 en var þó virkt til ársins 1955 (Baker, 2007: 10). Í Evrópu ríkti enn mikil fátækt 

eftir stríðið og fyrir marga voru eftirstríðsárin ef til vill verri en stríðsárin sjálf, þá sérstaklega 

á tímabilinu 1946-1950. Fólk var orðið andlega þreytt og vildi eitthvað nýtt líkt og ljósara 

yfirbragð, litríka liti, meiri mat og ný föt (Anderson og Zinsser, 1988: 321).  

 Í febrúar 1947 varpaði Christian Dior fram nýrri línu í París sem kölluð var New Look. 

Þessi nýja tískulína var kærkomin beggja vegna Atlantshafsins. Almenningur var kominn með 

nóg af stríðsbölinu sem hafði lengi ráðið ríkjum og litlar breytingar orðið. Fólki vildi losna 

við kassalaga línur, breiðar herðar, þröng pils, og stífan fatnað. Þessi nýja lína var 

gjörsamlega andstæð við ríkjandi tísku. Axlir voru litlar og rúnnaðar, mitti vel ýkt, mjaðmir 

örlítið bólstraðar og stórt, bylgjulaga pils, náði langt niður á kálfa en einnig voru konur oft í 

undirpilsi til þess að ýkja pilsið enn frekar og voru með mittisteygju til að þrengja mittið. Dior 

talaði um að með þessari nýju línu gætu konur flúið hina gömlu þungu tíma og stefnt á 

framtíðina (Ewing, 1992: 155). Nýja línan átti ekki að vera í neinu samhengi við ríkjandi tísku 

svo pils voru stór og síð og þar af leiðandi var mikið efni notað í þau, sem var annað en fólk 

hafði vanist með skömmtun ríkisins á textílvörum hin fyrri ár. Einnig voru hælaskór háir og 

hattar stórir. Þar af leiðandi var allt við nýju línuna í mótsögn við tísku stríðsáranna. Nú voru 

kvenlegir eiginleikar aftur dregnir fram í klæðaburði kvenna og karlmannlegt útlit fékk að 

víkja. Tíska eftirstríðsáranna var innblásin af eyðslusemi, rómantík og kvenleika. Það er ekki 

tilviljun að New Look línan varð vinsæl nánast á einni nóttu. Samfélagið krafðist breytinga 

eftir erfiða og langa tíma. Dior sagði sjálfur svo frá að enginn einn geti breytt tískunni án þess 

að samfélagið sjálft tæki sömu stefnu. Aðrir hönnuðir hönnuðu einnig línur í svipuðum dúr 

svo auðvelt var að sjá að konur vildu vekja upp tísku þar sem kvenlegir eiginleikar fengju að 

njóta sín (Steele, 2006: 11-12, 15).  

Nánast um leið og hinir nýju tískustraumar fóru að berast hætti hermannatískan að 

seljast og búðir sátu uppi með lagerinn sinn. Í Bandaríkjunum fékk nýja línan að njóta sín 

mun betur en í Evrópu þar sem efnahagsástandið var mun betra vestan hafs. Þar voru konur 

fljótar að aðlagast nýjum straumum og aðrir fóru að fjöldaframleiða ódýran fatnað með 

samskonar sniði (Ewing, 1992: 157). Nýju tískustraumarnir náðu ekki sömu hæðum í 

Bretlandi og víðsvegar um Evrópu eins og þeir gerðu í Bandaríkjunum. Mikil fátækt ríkti þar 

enn og þar af leiðandi voru konur ekki samstíga í samfélagsmálum og áttu erfiðara með að 

átta sig á nýju straumunum, sérstaklega þar sem enn var verið að skammta fólki föt eftir 

efnismagni og nýjasta tíska var mjög efnismikil. Reynt var að fá stjórnvöld til að breyta 

sniðinu á Utility fötunum án aukakostnaðar og það gekk upp með smá samningaþref. Þar með 

varð ríkisfatnaður kvenna í Bretlandi að kjól í anda New Look línunar (Steele, 2006: 13).  

 
Mynd 7 sýnir kjól í anda New Look línunnar. Hér eru kvenlegir eiginleikar dregnir fram í fatnaði kvenna. Línur eru 

bylgjudregnar, þar sem axlir eru mjúkar, mitti dregið saman og mjaðmir ýktar. Síðan voru háir hælar notaðir til að hámarka 

kvenleikann. Mynd 8 sýnir breska konu um árið 1948 í Utility kjól eftir að sniði hafði verið breytt í anda New Look línunar. 

Kjóllinn er kvenlegur í sniði og línur mjúkar, herðar litlar og rúnnaðar, v-laga hálsmál, mitti tekið inn með belti og pilsið 

bæði víðara og síðara en áður. Kjólinn er þó á allan hátt minni um sig rétt eins og samfélag Breta á þessum tíma.  

 

Á þessum árum vöknuðu gömul gildi til lífsins á ný, sérstaklega í Bandaríkjunum, þar sem föt 

kvenna voru táknræn fyrir ríkisdæmi eiginmannsins. Eiginkona, sem ekki þurfti að vinna og 

naut allskyns vellystinga, var táknræn fyrir auðugan fjárhag og vel stæðan eiginmann. Vald, 

virðing og peningar voru þau skilaboð sem fötin áttu að senda frá sér (Ásdís Jóelsdóttir: 2005: 

177). 

 Eftir seinni heimsstyrjöldina var andi kvenna annar en eftir fyrri heimsstyrjöldina. 

Almennt höfðu konur ekki sama eldmóð varðandi sjálfstæði og frjálsan vilja. Eftir mörg ár í 

stríði og erfiða tíma voru margar konur ánægðar að komast aftur inn á heimilin í sitt fyrra 

hlutverk og huga að eiginmanni, börnum og heimilisstörfum. Þó svo að margar konur væru 

enn útivinnandi var það aðallega í láglaunuðum skrifstofu- eða umhyggjustörfum. Eftir stríð 

voru karlmenn aftur orðnir ráðandi á vinnumarkaði og breytingar á verksmiðjum og 

vinnustöðum voru miðaðar við þarfir karlmanna. Konur voru almennt ekki óánægðar með að 

fara í fyrra hlutverk og nutu þess nú að vera heimavinnandi og kvenlegar og baða sig í þeim 

lúxus sem eiginmaðurinn gat veitt þeim (Rouse, 1989: 184-185). 

Fyrir seinna stríð hafði tíska Bandaríkjamanna mótast verulega af hátísku Parísar. Í 

seinna stríðinu einangruðust þjóðir verulega og hátískan hætti að berast frá Evrópu. Það leiddi 

til þess að Bandaríkjamenn þurftu að vera sjálfstæðir og móta sína eigin tísku. Eftir stríðið 

fóru tískustraumar því einnig að berast frá Bandaríkjunum. Tískuhönnuðurinn Claire 

McCardell var þar í fararbroddi en hún hannaði mjög kvenlegan fatnað sem er oft kenndur við 

tísku þess tíma. Hann einkenndist af litríkum kjólum með v-laga hálsmáli, inndregnu mitti og 

samskonar pilsi og Dior hannaði (The Collection of the Kyoto Costume Institute, 2006: 540).  

Tískustraumar frá Bandaríkjunum voru í takt við samfélagsbreytingar þar í landi. 

Samfélagið var nú orðið mun frjálslegra, siðareglur voru að breytast, allir fengu tækifæri til að 

sanna sig, fólk lifði hratt og það að skemmta sér var í fyrirrúmi. Vegna fjöldaframleiðslunnar 

og tækniþróunar voru sífellt fleiri farnir að finna upp nýjungar, sem höfðu áhrif á tískuna. 

Tískubólur, sem ekki voru í anda hátísku Parísar, spruttu upp hér og þar. Á þessum árum kom 

brjóstahaldarinn fram sem ýkti brjóstin, gerði þau framstæð og aldrei áður höfðu brjóst verið 

jafn áberandi og nú. Lítið þurfti að auglýsa brjóstahaldarann þar sem allar konur vildu vera 

með jafn bústinn barm og kvikmyndastjörnurnar, sem fáklæddar auglýstu vöruna á ögrandi 

auglýsingaskiltum (Ewing, 1992: 168-169). Á þessum fáu árum eftir stríð hafði bandarískt 

samfélag vaxið hratt það einkenndist af miklum hraða, fólk var opið fyrir endalausum 

nýjungum og líkami kvenna var farin að sjást í allt annarri mynd en áður hafði sést. 

Samfélagið var nú orðið mjög ólíkt því sem áður var. 

Myndir 9 og 10 lýsa vel tísku um 1950. Kjólar á þessum tíma voru flestir svipaðir í sniði. Þeir voru mjög litríkir, frjálslegir, 

og kvenlegir, sem er mjög lýsandi yfir bandarískt samfélag og stöðu kvenna á þessum tíma.  

 

Í desembermánuði árið 1953 var klámið fært upp á yfirborðið þegar Hugh Hefner gaf út fyrsta 

klámblaðið, Playboy. Ástæðan var helst að fá karlmenn til að eyða peningum. Búið var að 

finna áhugasvið og neyslumarkað kvenna þar sem tískufatnaður og fylgihlutir voru í hávegum 

hafðir. Flest öll tímarit á þessum árum miðluðu til fólks mikilvægi hjónabands og hamingju. 

Ef karlmaður var ekki kvæntur var litið svo á að hann væri samkynhneigður eða veikur. 

Hlutverk Playboy var því fyrst og fremst að breyta þessari ímynd karlmanna, færa þeim nýjan 

lífstíl, sem einkenndist af frelsi frá hjónabandi, fallegum klæðnaði, flottum fylgihlutum og lífi 

piparsveins. Að stunda kynlíf með mismunandi konum átti að þykja karlmannlegt. Frá fyrsta 

tölublaði má sjá fyrirlitningu og hlutgervingu í garð kvenna þar sem konum var líkt við dýr 

svo sem kanínur, og margar greinar tímaritsins snérust um lítillækkun kvenna. Playboy var frá 

upphafi mjög vinsælt og klámfengið efni þess ögraði sífellt meira sem leiddi til þess að 

Hefner þurfti oft að biðjast afsökunar opinberlega þar sem efnistök og myndefni særðu 

blygðunarkennd lesenda. Samt sem áður færðust mörkin sífellt lengra og fólk fór að byggja 

upp þol gagnvart þesskonar efni. Birtingamynd þess tók einnig að hafa áhrif á 

hversdagsmenningu (Dines, 2010: 1-10).  

Þegar litið er á tísku þessara ára er greinilega hægt að sjá að tíska er mun þýðingarmeiri en 

notagildið eitt og sér. Það er ekki hægt að aðskilja sögu fata og sögu kvenna því báðir þættir 

hafa áhrif hvor á annan og fléttast saman. Þegar konur fara út á vinnumarkaðinn og út í 

opinbera rýmið verður tískan mun látlausari og hreyfigeta og notagildi fer að spila stóran þátt 

í gildi fata. Aftur á móti þegar staða kvenna færist aftur inn á einkasvið og heimilislíf fara 

kvenlegir eiginleikar aftur að skipta máli og þeir dregnir fram. 

3. Seinna tímabilið 
Í eftirfarandi kafla verður áherslan lögð á tísku kvenna á tíunda áratug 20. aldar og fyrsta 

áratug 21. aldar. Gert verður grein fyrir því hvernig samfélagslegar breytingar í samtíma og 

breytingar sem þróast hafa allt frá fyrra tímabili hafa haft áhrif á tísku kvenna, svo sem 

tækniþróun, hnattvæðing, klámvæðing, bætt samfélagslegt ástand og aukin tilveruréttur unga 

fólksins. Til þess að fá sem skýrasta mynd af ríkjandi tísku þess tíma verður stiklað á stóru í 

gegnum fyrri áratugi og gert grein fyrir þeim helstu samfélagslegu áhrifum sem einkenndu og  

mótuðu tísku hvers tíma. 

  

3.1. Í átt að samtíma 

Eftir seinni heimsstyrjöldina ríkti bjartsýni á meðal Vesturlandaþjóða. Hagvöxtur var í 

miklum blóma og fólk leit almennt svo á að harðindi, fátækt og erfið lífsskilyrði heyrðu nú 

sögunni til. Eftir 1960 varð mikil aukning á öllu í vestrænum samfélögum, barneignum, 

fjöldaframleiðslu og almennri neyslu fólks á öllum sviðum. Yngri kynslóðir létu í sér heyra í 

auknum mæli og vildu að tekið væri mark á lífsskoðunum þeirra. Raddir þeirra mátti meðal 

annars heyra í gegnum söngtexta ungra tónlistarmanna (Tägil, 1993: 235, 245). Á þessum 

árum voru börn eftirstríðsáranna að verða fullorðin. Þau vildu ekki feta í fótspor fyrri 

kynslóða, sem höfðu búið við erfiðsvinnu og léleg lífskjör. Ungt fólk var hlutfallslega margt 

þar sem margir af þeim eldri höfðu látist í stríðinu. Það vildi nýjan lífstíl, sem einkenndist af 

frjálsræði og skemmtun. Á þessum tíma fóru áhrif og vilji unga fólksins einnig að birtast í 

tísku þeirra. Ungt fólk vildi aðgreina sig frá eldri kynslóðum með því að undirstrika 

kynslóðabilið. Þar af leiðandi varð tíska þeirra öfgakennd, barnsleg og fatnaður djarfur. 

Mínípilsin héldu innreið sína og í kjölfar þess komu kjólar með stóru munstri og barnalegu 

ívafi, stuttir og víðsníðnir sem hömluðu ekki hreyfigetu. Aldrei fyrr höfðu fótleggir kvenna 

verið jafn berir og áberandi í hversdagstísku. Tískan varð ferskari og djarfari en áður og ungar 

konur líktust nú helst skólastelpum (The Collection of the Kyoto Costume Institute, 2006: 

548).  

 Allt fram til loka sjöunda áratugarins var almennt litið svo á að tækni væri og gæti 

aðeins verið af hinu góða. Þó varð bakslag þar á og fólk, sérstaklega ungmenni, fór að þrá 

meiri tengingu við náttúru og einfalda samfélagsgerð í stað fjöldaframleiðslu og tæknivæddrar 

framtíðar. Boðskapurinn ást og friður, hippamenningin svokallaða, varð ríkjandi á meðal 

ungmenna en það má rekja til pólitískrar andstöðu við stríðsástand víða í heiminum, 

sérstaklega Víetnamstríðið. Hippahreyfingin einkenndist af frumstæðum lifnaðarháttum þar 

sem ungmenni voru á móti því félagsmótaða kerfi sem var ríkjandi og vildi skilja sig frá 

viðurkennda samfélagsmunstrinu (Tägil, 1993: 258-259). Ungt fólk um allan heim heillaðist 

af tísku hippa. Boðskapurinn var heimsfriður og mátti finna hann í nánast öllu, þar á meðal 

söngtextum. Tískan einkenndist meðal annars af blómamunstri, náttúru og rifnum 

gallabuxum. Áhrif hippatískunnar voru það mikil að þekktir hönnuðir og tískuhús notfærðu 

sér stíl hennar í eigin hönnun (The Collection of the Kyoto Costume Institute, 2006: 503). 

Þegar tók að líða á áttunda áratuginn fór tískan í auknum mæli að einkennast af viðhorfum og 

lífsstíl ungmenna. Hljómsveitir voru sérstaklega miklir áhrifavaldar á tísku svo sem rokk, 

diskó og pönk. Eiturlyf og frjálst kynlíf einkenndi þetta tímabil ásamt miklum mótþróa í garð 

stjórnvalda þar sem mikil ókyrrð ríkti á alþjóðavettvangi (Ásdís Jóelsdóttir, 2005: 216).  

 Ríkjandi tíska á níunda áratugnum var ýkt í alla staði. Það hugarfar sem einkenndi 

samfélagið var að ná góðum árangri í öllu en peningar, frami og líkamsþjálfun var 

höfuðmálið. Vinnutími tók að styttast og fólk fór að verja tíma sínum í ýmiskonar tómstundir, 

þar á meðal íþróttir en einnig jókst aðgerðaleysi líkt og sjónvarpsáhorf. Á þessum árum fóru 

afrek í íþróttum að verða táknræn fyrir velmegun samfélaga og því nutu þær opinbers 

stuðnings. Peningasjónamið fór að skipta meira máli þegar íþróttir áttu í hlut en áhuginn einn 

og sér. Stjórnvöld voru farin að miðla mikilvægi hreyfingar og hollustu þar sem 

fjöldaframleiðsla og offramboð af mat var byrjað að koma niður á heilsu almennings (Tägil, 

1993: 253-254). Nú var tískan farin að beinast frekar að fólkinu sjálfu heldur en klæðaburði. 

Líkamsbygging og eróbik var nýjasta æðið en tónaður og agaður líkami skipti öllu máli. Með 

grönnum líkama sýndi fólk líkamlegan og andlegan sjálfsaga. Langir leggir og grannt mitti 

þótti fallegt. Ungt fólk var gjarnan í sterkum og áberandi litum og klæddist þröngum leggings, 

samfellubol og var oft með ennisband og legghlífar. Helstu einkenni tískunnar á þessum 

áratugi voru án efa gallabuxurnar. Fólki fannst þær henta við öll tækifæri og þær voru 

viðurkenndar í öllum stéttum og af báðum kynjum (The Collection of the Kyoto Costume 

Institute, 2006: 503).  

Tíska níunda áratugarins varð einnig fyrir áhrifum frá breyttri stöðu kvenna á 

vinnumarkaði þar sem konur voru nú uppteknar af eigin frama og gegndu veigamiklum 

stöðum á opinberum vettvangi. Margaret Thatcher var kjörin forsætisráðherra Bretlands árið 

1979 en staða hennar og stíll veitti konum á heimsvísu innblástur (Tägil, 1993: 20). Tískan 

tók því að mótast á svipaðan hátt og í seinni heimsstyrjöldinni. Stórgerðar axlir og herðapúðar 

urðu vinsælir en á móti karlmannlegum einkennum var teflt kvenlegum eiginleikum líkt og 

grannvöxnu mitti og skrautlegum fylgihlutum. Fatnaður var mjög litríkur en átti samt sem 

áður að vera táknrænn fyrir sjálfstæða konu. Á níunda áratugnum urðu einnig róttækar 



 34 

breytingar innan tískuiðnaðarins. Tískan var orðin alþjóðleg og þar með hafði París glatað 

sess sínum sem helsta miðstöð tískunnar. Fjöldaframleiddur fatnaður var orðin að gæðavöru 

og efnað fólk fór í auknum mæli að kaupa sér hann í stað þess að láta sérsauma á sig. 

Fyrirmyndir tísku þess tíma voru helst sjónvarps- og fjölmiðlafólk, en þættirnir Dynasty 

spiluðu þar stórt hlutverk. Einnig var Margaret Thatcher fyrirmynd hinnar menntuðu konu og 

Díana prinsessa frá Wales fyrirmynd fyrir kvenlegan stíl, glæsileika og tilraunir í tísku (Steer, 

2009: 11-14).  

      

     
Mynd 11 sýnir tísku á 7. áratugnum, þegar unga fólkið fór að hafa veruleg áhrif á tískuna. Kjólar voru stuttir, litríkir og með  

A-sniði, en notast var við barnalegar útlínur fatnaðar til þess að undirstrika kynslóðabilið. Mynd 12 sýnir hippatískuna sem 

var bakslag vegna andstöðu við tæknivæðingu. Föt voru frjálsleg, jarðbundin og náttúruleg. Mynd 13 sýnir tísku á 9. 

áratugnum þegar líkamsbygging og erobik náðu miklum vinsældum. Tíska einkenndist af íþróttalegum fatnaði, íþróttaskór 

fóru að tilheyra hversdagsfatnaði og gallabuxur náðu hámarki vinsælda.  

 

3.2. Tíundi áratugur 20. aldar 

Mikið hafði gengið á í heiminum allt frá því fyrri heimsstyrjöldin hófst. Öryggismál höfðu 

verið ríkjandi þáttur innan alþjóðlegra stjórnmála allt frá þeim tíma. Fólk hafði fengið nóg af 

átökum, hræðslu og stríði. Þegar ástandið í heiminum hafði róast og friður komist á, tók 

efnahagsvandinn við. Á tíunda áratugnum komu Japanar sterkt inn á alþjóðaviðskiptamarkað. 

Það olli óstöðugleika á milli Bandaríkjanna og Evrópu. Þar hafði ríkt efnahagslegt blómaskeið 

seinustu áratugi en nú áttu þau undir högg að sækja. Bandaríkjamenn höfðu verið með forystu 

í tölvutækni en nú var hún komin í hendur Japana. Japan varð því fyrsta ríkið utan 

Vesturlanda til að iðnvæðast. Með öflugri tækni og ódýrari fjöldaframleiðslu varð mögulegt 

að kaupa enn ódýrari varning (Tägil, 1994: 106, 112). 

 Á tíunda áratugnum var tónlist ennþá einn helsti áhrifavaldur á tísku. Í kjölfar 

tækniþróunnar, svo sem Internetsins, farsíma og annarra samskiptamöguleika varð 

hversdagsmenning í vestrænum heimi í æ meiri mæli undir áhrifum tækni og framtíðarsýnar. 

Sú tónlist sem er helst lýsandi fyrir þær öflugu tækninýjungar sem áttu sér stað á þessum 

áratug var teknó. Þar blandast saman rafeindahljómar og popptónlist. Teknótónlist náði 

miklum vinsældum víðsvegar um heiminn á meðal ungmenna. Sú fatatíska sem myndaðist út 

frá teknótónlist tók mið af hinu mikla neyslusamfélagi. Þar blönduðust saman allir lifandi 

tískustraumar og allt varð leyfilegt í tísku (Ásdís Jóelsdóttir, 2005: 230 og Tägil, 1994: 115). 

Önnur tónlist sem hafði áhrif á tísku unglinga tíunda áratugarins var meðal annars hip-hop og 

rapp en einnig mynduðu veggjakrotarar og hjólabrettaiðkendur sína eigin tísku. Sú hljómsveit 

sem hafði allra mest áhrif á tísku ungra kvenna var án efa stúlknabandið Spice Girls en sú 

tíska var oftast kölluð the girlies. Hún samanstóð af blönduðum áhrifum poppmenningar til 

dæmis MTV tónlistarinnar, síðdegisunglingaþátta og tísku áttunda áratugarins. Tískan 

einkenndist af stuttum, litsterkum pilsum, þröngum buxum með uppábroti, íþróttafatnaði og 

þröngum og stuttum bolum sem sýndu naflaskraut. Tískan var lýsandi fyrir kaldar, töff og 

hressar stelpur. Unglingatíska tíunda áratugarins var því af ýmsum toga og var bæði glaðleg, 

hress, frumleg og sjálfstæð. Margar sérverslanir spruttu upp á þessum árum þar sem seldur 

einungis var seld fatatíska ákveðins stíls. Unglingatískan hafði samt sem áður ekki marktæk 

áhrif á tísku fullorðinna (Ásdís Jóelsdóttir, 2005: 229-231).  

 Sú tónlist sem hafði helst áhrif á tísku unga fólksins var aðallega þrennskonar; rokk og 

pönk sem sameinaðist í grunge, sem hljómsveitin Nirvana er gott dæmi um, og síðan rapp. 

Blær rokk og pönk tískunnar var fátæklingslegur. Fatnaður var víður, ekki í samræmi og í 

mörgum lögum til dæmis köflótt skyrta, síður, víður kjóll innan undir og gróf stígvél við 

(Steele, 2006: 145). Sú tíska minnir helst á andtísku því hún leit út fyrir að vera nánast engin 

og að fólk klæddist því sem var hendi næst. Þessa tísku má einnig rekja til kreppu í 

efnahagsmálum Vesturlanda á þeim tíma. Tískan var með ódýru yfirbragði. Hún var 

samansett úr grófum vinnufatnaði í bland við föt úr ódýrum verslunum. Þessi tíska myndaðist 

eingöngu út frá götunni og náði mikilli útbreiðslu en var þó ekki mikils metin innan fágaðra 

tískuhúsa (Steer, 2009: 7). Tíska fyrrihluta tíunda áratugarins einkenndist í raun af því að fólk 

eyddi sem minnstu fé og keypti sem ódýrustu fötin. Önnur tískuáhrif sem mynduðust út frá 

tónlist unga fólksins og sem virðist hafa haldið velli innan þekktra tískuhúsa er rappið. Stórar 

gullkeðjur, stóra hringi og eyrnalokka mátti sjá í virtum tískuauglýsingum þar sem innblástur 

var sóttur í götutísku rappsins. Þessi ár voru erfið fyrir tískuhúsin því götutískan kom sterk 

inn, en blaðinu var fljótlega snúið við aftur. Á þessum tíma fer tískan að breytast mjög hratt 

og alltaf eitthvað nýtt að koma inn (Steele, 2006: 145, 152).  

 
Mynd 14, sýnir ungar stelpur á 10. áratugnum. Klæðnaður þeirra einkennist af grunge tískunni. Þar eru gallabuxur slitnar og 

föt ekki endilega í samræmi. Fátæklingslegt yfirbragð er yfir tískunni á þessum árum. Hún ýtir ekki mikið undir kvenlega 

eiginleika en bæði kyn klæðast mjög líkum fatnaði. 

 

Á tíunda áratugnum gekk tískan í gegnum miklar breytingar. Hún var orðin alþjóðleg og um 

leið fjölbreytileg. Þrátt fyrir að götutíska hafi komið sterk inn og stór tískuhús hafi hrapað í 

vinsældum hélt tískuiðnaðurinn samt velli. Tískustraumar spruttu upp af hinu minnsta úr 

hversdagsmenningunni og náðu að halda velli meðal annars vegna aukinna 

samskiptamöguleika. Það var ekki lengur aðeins einn straumur sem allir fylgdu heldur voru 

þeir orðnir margir úr mismunandi og gjörólíkum áttum. Neytendur fengu því mun meira 

svigrúm og þurftu að ákveða sjálfir sína tísku hverju sinni (Lehnert, 2000: 173). Vegna lélegs 

efnahagsástands fóru ódýrari tískuverslanir að selja venjulegan, klassískan, tískuvænan fatnað 

sem samskonar verslanir fylgdu eftir, þar af leiðandi varð mikið offramboð á ódýrum 

tískufatnaði (Blanco, 2011: 108). 

 Á þessum tíma spruttu upp ýmiskonar áhyggjur varðandi alheimssamfélagið. 

Offjölgun mannkyns, of mikil fjöldaframleiðsla, of mikill matur í einum heimshluta en 

næringaskortur í öðrum en aðaláhyggjuefnið var hitnun jarðar. Meginástæðan fyrir 

umhverfisvandamálunum var augljós. Á iðnvæddum svæðum slapp mikið magn af eiturefnum 

og framleiðsluúrgangi út í andrúmsloft og jarðveg. Öll sú framleiðsla sem skapað hafði betri 

lífskjör í vestrænum heimi var nú farin að taka sinn toll og ógna öllu lífi á jörðinni. 

Afleiðingar fóru að sjást verulega á áttunda áratugnum en það var ekki fyrr en á þeim níunda 

sem almenningur fór að gera sér grein fyrir skaðsemi iðnvæðingarinnar. Reynt var að finna 

umhverfisvæna lausn á vandanum og sífellt fleiri urðu meðvitaðir um vandann. Endurvinnsla 

sorps, endurnýting á tækjum og tilraunir til að nýta tæknina í vistvæna framleiðslu og vörur 

fóru af stað (Tägil, 1994: 184-194). Í kjölfar þess að vestrænn heimur varð meðvitaður um 

hlýnun jarðar reyndi fólk að gera sitt til að bæta heiminn og endurvinna. Tískan varð fyrir 

áhrifum af breyttum hugsunarhætti sem kom sér vel í efnahagsvandanum. Fólk setti sig upp á 

móti fjöldaframleiðslu og fór að versla notaðan fatnað, endurvinna föt og fór jafnvel að kaupa 

sér hátísku fatnað sem var sérsaumaður. Viðbrögð fólks við hræðslu á hamförum urðu til þess 

að stórar og þykkar úlpur komust í tísku en hugmyndin var að þær áttu að vernda líkamann og 

halda á honum hita ef heimurinn skildi nú farast (The Collection of the Kyoto Costume 

Institute, 2006: 504, 696). 

 
Myndir 15 og 16 sýna hvernig endurnýting og skreytingar á gömlum fatnaði urðu að tískufatnaði. Rekja má þann tískustraum 

til meðvitundar fólks á afleiðingum iðnvæðingar á umhverfið sem og lélegs efnahagskerfis á þeim tíma. Bútasaumur var 

vinsæll í allskyns fatnað. Þessi tíska var í retró anda og minnti einnig á hippatískuna. 

 

Helstu breytingar sem áttu sér stað í tísku tíunda áratugarins voru án efa nýjungar í fataefnum. 

Það urður miklar breytingar í heimi tískunnar þegar gerviefni af ýmsum toga komu til 

sögunnar. Nú voru komin efni sem gátu „andað“  og voru vatns- og vindheld. Einnig var farið 

að vinna föt úr trefjaefnum sem varð til þess að fataefni gátu verið mjög þunn og fíngerð, mun 

fíngerðari en silkið sem hafði þótt það allra fínlegasta. Nú var hægt að þynna polyester, nælon 

og akríl ásamt öðrum gerviefnum (Oxoby, 2003: 113). Föt urðu nú teygjanlegri og um leið 

húðvæn og þægileg þrátt fyrir að vera þröng og aðsniðin (Lehnert, 2000: 179). Gervileður og 

gerviskinn varð vinsælt ásamt prentun á allskonar efni. Framfarir í tísku voru nú aðallega 

fólgnar í tækninýjungum þar sem snið og form fata höfðu ekki tekið miklum breytingum. 

Innblástur forma var að mestu leyti sóttur til liðinnar tísku (Steele, 2006: 161).  

 Eitt einkenni tísku tíunda áratugarins var sambland af valdi, blæti og kynlífi. Tíska 

kvenna tók sífellt meira mið af tísku karlmanna sem táknræn var fyrir vald, sem 

endurspeglaðist aðallega í leðri og silfurólum á fatnaði á þessum tíma. Á fyrri áratugum höfðu 

samkynhneigðar konur verið þær djörfustu í að klæðast karlmannlegum fatnaði. 

Gagnkynheigðar konur í auknum mæli tileinkuðu sér tísku þeirra. Smám saman gerðist það að 

föt kvenna urðu djarfari og afbrigðilegri í anda klámsins en seinustu 30 árin hefur 

klámiðnaðurinn haft veruleg áhrif á bæði hátísku og götutísku en þetta er ein birtingamynd 

þess. Innblástur er sóttur til kynlífsdýrkunnar og annarrar kynlífshegðunnar líkt og kvala- og 

sjálfspíningarhvatar. Einnig sækir tískan fyrirmynd í hversdagsmenningu á boð við 

kvikmyndir þar sem fatnaður hefur verið gerður klámfenginn, til dæmis má nefna Michelle 

Pfeiffer í líki kattarkonunnar í Batman Returns (1992). Þar blandast saman klám og 

klámvæðing í fatnaði og festir sig í sessi í kventísku (Steele, 2006: 155). 

Helstu fyrirmyndir tísku á þessum áratugi voru ofurfyrirsætur. Útlit barbídúkkunnar 

þótti eftirsóknarvert, að vera ljóshærð, leggjalöng og kynæsandi rétt eins og Claudia Schiffer 

sem var mjög vinsæl á þeim tíma. Kate Moss kom fyrst fram á sjónarsviðið árið 1993. Hún 

var harðlega gagnrýnd af bæði almenningi og tískuhúsum fyrir of grannvaxinn líkama sem 

virtist vera vannærður og ýtti undir átraskanir. Fyrirsætur fyrri áratugs höfðu verið 

kynbombur með mýkri línur en nú var staðalímynd kvenna að breytast. Tímarit reyndu að 

selja almenningi þessa ímynd en á þessum árum jókst vald tímarita í mótun tískunnar (Steele, 

2006: 143).  

     
Mynd 17 sýnir Claudia Schiffer sem var helsta staðalímynd kvenna á 10. áratugnum, útlit hennar var líkt við barbídúkkuna 

og hún þótti kynþokkafull bomba. Mynd 18 sýnir Kate Moss sem var harðlega gagnrýnd fyrir grannan og vannærðan líkama 

á þessum tíma.  

Tískan hafði með hverjum áratugnum gengið nær líkamanum og nú var það í raun líkaminn 

sjálfur sem átti að tískuvæða. Tattú og líkamsgötun varð á þessum tíma vinsælt um allan 

heim. Nokkrum áratugum fyrr þótti þetta tvennt mjög hneykslanlegt og gerði útlit fólks 

glæpsamlegt en á tíunda áratugnum urðu breytingar á því, sem dæmi voru meðlimir Spice 

Girls bæði með tattú og líkamsgataðar. Göt í eyru höfðu þó verið vinsæl lengi en nú þótti 

eðlilegt að bæði karlar og konur væru með göt víðsvegar á líkamanum, í nefi, augabrúnum, 

tungu, geirvörtum og nafla svo eitthvað sé nefnt. Tattú varð þó mun vinsælla og náði til mun 

breiðari hóps af fólki. Það mátti sjá tískustrauma innan tattúmenningarinnar en á þessum árum 

var til dæmis tribal munstur mjög vinsælt hjá báðum kynjum. Með tímanum varð tattú að 

mestu leyti viðurkennt í öllum stéttum samfélaga (Oxoby, 2003: 117). Hægt er að sjá að tattú 

og líkamsgötun eru afsprengi klámvæðingarinnar sem borist hefur út í menningu unga 

fólksins (Steele, 2006: 158). Það sem sýnir það enn fremur að líkamann sjálfur var orðinn að 

viðfangsefni tískunnar er að lýtalækningar á borð við brjóstastækkanir og andlitsbreytingar 

urðu nú mjög vinsælar. Því var miðlað áfram í fjölmiðlum, líkt og sjónvarpsþáttunum 

Baywatch, og samfélaginu sjálfu að konur með stór brjóst væru kynþokkafullar en þessi áhrif 

má einnig rekja til barbídúkkunnar. Þeim konum, sem kærðu sig ekki um að gangast undir 

hnífinn til að mæta þessum tískustraumi, bauðst að kaupa brjóstahaldara sem lyfti og fyllti 

brjóstin (Oxoby, 2003: 117).  

 
Mynd 19 sýnir Pamelu Andersson sem var fyrirmynd barmstóru konunnar, ljóshærð, kynþokkafull og líktist helst útliti 

barbídúkkunar. Mynd 20 sýnir Angelina Jolie en hún er fyrirmynd margra þegar kemur að tattúum.  

3.3. Fyrsti áratugur 21. aldar  

Þegar ný öld gekk í garð voru mörg tískuhús orðin að alþjóðlegum fyrirtækjum þar sem 

markmiðið var helst að framleiða föt sem hægt væri að hagnast á. Hönnuðir komust að því að 

það margborgaði sig að fjöldaframleiða vörur þar sem gæðum og frágangi væri ábótavant. 

Markmiðið var að stytta líftíma  flíkanna svo neytandi þyrfti sem oftast að endurnýja fötin sín. 

Þar með hafði tískuiðnaðurinn fallið í gryfju græðginnar sem virtist stjórna neyslumarkaðnum 

að mestu leyti. Með mikilli markaðssetningu og rándýrum auglýsingaherferðum gátu 

vörumerki orðið sterk á heimsvísu og nælt sér í trygga neytendur. Hönnuðir og tískuhús unnu 

nú að því að gera vörur sínar sem eftirsóknarverðastar. Með þessu varð sniðið og útlit fata í 

raun ekki það sem skipti höfuðmáli heldur var það tískumerkið sem stóð á fatnaðnum. Fólk 

var nú meðvitaðra um nöfn hönnuða og tískuhúsa og vissi meira um fatahönnuði en til dæmis 

þekkta rithöfunda. Með því að halda vörumerki eftirsóknarverðu var vöruverði haldið háu og 

þar af leiðandi hafði almenningur ekki efni á öllum vöruflokkum en gat leyft sér að eignast 

einstaka hluti. Ráðandi tískuveldi kom nú úr þremur áttum, New York, Mílanó og París 

(Ásdís Jóelsdóttir, 2005: 232-234). Bandarísku sjónvarpsþættirnir Sex and the City sáu helst 

um að gera hátískufatnað og vörumerki eftirsóknarverð á meðal almennings. Konur víðsvegar 

um Vesturlönd létu sig nú dreyma um að eiga samskonar merkjavöru og sýnd var í þáttunum. 

Raunveruleikaþættir komu einnig sterkt inn sem miðill tískunnar í byrjun aldarinnar. Þar var 

almenningur fræddur um tísku, æskilega líkamshirðu og lýtaaðgerðir. Á fyrsta áratug 21. 

aldar höfðu allir frægir einstaklingar í raun áhrif á tísku, hvort sem um var að ræða leikara, 

söngvara, fyrirsætur, fjölmiðlafólk eða íþróttafólk, en einnig sáu fjölmiðlar og internetið um 

að miðla tísku áfram. Þar sem tíska kom úr mörgum áttum voru margir stílar í gangi og þar af 

leiðandi voru fyrirmyndir tískunnar af ólíkum toga (Blanco, 2011: 110).  

 Við aldamótin var naumhyggja ríkjandi í fatatísku sem og annars staðar í samfélögum. 

Þó snérist tískan ekki sérstaklega nægjusami þegar kom að fatnaði, heldur voru það einföld 

snið, hreinar línur og jarðbundnir litir sem einkenndu tískuna. Það þótti ekki fínt að bera utan 

á sér anda neyslusamfélagsins heldur var það einfalt útlit sem þótti eftirsóknarvert. Allt skraut 

var tekið burt og tískan snérist um að hafa efni á því að vera kærulaus og að það liti út fyrir að 

fólk væri ekki bundið tísku. Fólk keypti látlausan fatnað í þekktum tískuhúsum þar sem föt 

litu út fyrir að vera gömul og hnökruð. Sniðin virtust vera alltof stór en þó voru gæði efna oft 

á lúxusmælikvarða sem var þó ekki endilega hægt að greina nema með því að klæðast 

fatnaðinum. Þróun þessarar fatatísku er að mestu leyti rakin til yfirfulls neyslusamfélags sem 

einkenndist af vímuefnum, ofbeldi og óreglu en birtingarmynd tískunar í þessu samfélagi er í 

algjörri mótsögn við raunverulegt ástand (Ásdís Jóelsdóttir, 2005: 235). Eftir 

hryðjuverkaárásirnar á New York árið 2001 einkenndist bandarískt samfélag af mikilli 

þjóðerniskennd. Það mátti vel greina á tískustraumum frá Bandaríkjunum að fatahönnuðir 

sóttu sér innblástur í fána og stolt þjóðarinnar (Blanco, 2011: 109).  

Föt tóku að þrengjast og bert hold varð sífellt sýnilegra. Mjaðmabuxur, níðþröngar 

gallabuxur, g-strengur og þröngir og flegnir bolir eru einkennandi fyrir tísku kvenna á fyrsta 

áratug aldarinnar (Blanco, 2011: 110). Tískuiðnaðurinn hefur ætíð ýtt undir kynþokka 

konunnar á einn eða annan hátt. Þó er augljóst að tíska frá tíunda áratug síðustu aldar og allt 

til samtímans er undir áhrifum og fær innblástur frá heimi klámiðnaðarins. Föt hylja oft lítinn 

hluta kynfæra og eru einnig bein vísun í klámiðnaðinn líkt og föt sem merkt eru Playboy eða 

með einhverskonar klámfengnum slagorðum og jafnvel myndum. Þar sem klámvæðing 

smitast út í allt í samfélagið er í raun hægt að rekja innblástur tískunnar til 

hversdagsmenningarinnar en einnig ríkjandi kynjakerfis. Þeir líkamspartar sem lögð er áhersla 

á eru í raun á áhugasviði karla á líkama konunnar svo sem á rass og brjóst en þar sem tíska 

samtímans er nú þrengri en nokkru sinni fyrr er tískufatnaðurinn notaður til þess að sýna 

líkamann, með þröngum og efnislitlum fatnaði. Þessum tískustraumum er miðlað til 

almennings úr öllum áttum og þá sérstaklega frá „glamúrheiminum“ og tónlistarmyndböndum 

þar sem fatnaður er oft ýktur í alla staði og birtist ekki beint í hversdagsmenningu en er þó 

fyrirmynd margra, sérstaklega unglinga og unga fólksins (Coy, 2009: 373-375). 

 

 
Á mynd 21 er söngkonan Rihanna og fyrirsætan Kate Moss en þær eru báðar fyrirmyndir margra kvenna þegar kemur að 

tísku. Hægt er að sjá að fatnaður er undir áhrifum klámvæðingar og er lýsandi fyrir það sem þykir kynþokkafullt. Mynd 22 

sýnir ungar konur í kvöldfatnaði, kjólar eru stuttir, þröngir og sýna mikið bert hold. Áhrif þess má rekja til 

klámvæðingarinnar.  

Þó eru ekki allir tískustraumar undir áhrifum klámvæðingar. Á meðal eldri kynslóða hefur 

Michelle Obama forsetafrú Bandaríkjanna verið fyrirmynd tísku síðustu ár. Hún er þekkt fyrir 

að blanda saman bæði þekktum merkjavörum og fjöldaframleiddum fötum á klassískan og 

fágaðan hátt (Blanco, 2011: 110).  

Í tísku, allt frá tíunda áratug síðustu aldar, hefur einnig mátt sjá að hönnuðir sækja sér 

sífellt innblástur í liðna tísku en margir gagnrýnendur hafa bent á að hönnuðir í dag séu jafn 

hræddir við að takast á við framtíðinna og að sleppa taki af fortíðinni. Hinsvegar hefur retró 

tíska þótt vinsæl og blandast vel við efnahagasvanda og endurvinnslu (Steele, 2006: 149).  

Helsta einkenni tísku seinustu 20 ára er í raun það að enginn einn stíll er gangi. Tískan 

mótast úr mörgum áttum og breytingar eru mun örari nú en áður. Götutíska hefur einnig haft 

gríðarleg áhrif á tísku um allan heim. Tíska í dag veitir fólki mun meira svigrúm og bindur 

það ekki við einn ákveðinn stíl. Persónueinkenni eru alltaf að verða mikilvægari fyrir fólk. 

Sennilega má rekja það til ópersónulegra samfélags þar sem samskipti fara mikið fram 

rafrænt. Einnig hefur mikil fólksfjölgun orðið seinustu áratugi og þar af leiðandi er staða 

hvers einstaklings minna metin og ósýnilegri. Eflaust má rekja part af því til þess að fólk 

reynir að skera sig úr fjöldanum með því að blanda tískustraumum saman á frumlegan hátt og 

reynir að vera sýnilegt, ef til vill með því að sýna bert hold, og með því að merkja líkama sinn 

með tilfinningum líkt og oft er gert með tattú. 

4. Samanburður og niðurstöður 
Í þessum kafla verða bornar saman helstu niðurstöður úr fyrri köflum. Skoðaðar verða helstu 

breytingar á milli þeirra tveggja tímabila sem tekin voru fyrir í ritgerðinni, hvernig samfélag 

hefur endurspeglast í tísku og jafnframt hvernig staða konunnar hefur haft áhrif á tísku 

hennar. Meðal annars verður gerð grein fyrir því hvernig klámvæðing hefur haft áhrif á 

samfélög og þar af leiðandi tísku og einnig verður greint frá kenningum og niðurstöður 

útskýrðar.  

 

4.1. Samanburður – helstu breytingar 

Það er í raun ekki hægt að bera saman tvö tímabil í samfélagi sem er lifandi, í stöðugri þróun 

og þar sem snöggar breytingar geta haft verulegar afleiðingar á bæði samfélag og allt í 

menningu þess. Hinsvegar er hægt að bera saman tímabil til þess að sjá einhverskonar 

munstur, þróun ákveðins efnis eða hvernig tækniþróun og þekking mannsins nýtist honum á 

ólíkan hátt á ólíkum tíma. Hér á undan hefur verið farið í gegnum tísku tveggja tímabila á öld 

þar sem mikið hefur gengið á á alþjóðarvettvangi, miklum afrekum hefur verið náð og 

samfélagsgerð hefur tekið stakkaskiptum. Fyrra tímabilið einkennist að mestum hluta af 

erfiðum tíma samfélagslega séð. Það hefst við heimsstyrjöldina fyrri og lýkur á 

eftirstríðsárum seinni heimsstyrjaldar þegar efnahagur tekur að blómstra. Seinna tímabilið 

einkennist hinsvegar af mjög svo tæknivæddum heimi þar sem áhyggjur eru af allt öðrum 

toga, helst af því sem maðurinn sjálfur hefur skapað.  

 Samkvæmt kenningu David Lyon um nútímann og eftirnútímann einkennist nútíminn 

af sögulegu tímabili þar sem iðnbyltingin vegur þyngst. Í nútímanum urðu mörk á milli vinnu 

og frítíma skýr. Trú á guð sem almáttugan fór minnkandi, viss málefni sem áður höfðu alls 

ekki verið rædd fyrir utan heimilin urðu opinber og fjölskyldan fór að verða neyslueining. 

Nútíminn stóð allt fram undir lok síðari heimsstyrjaldar en þá tók eftirnútíminn við. 

Eftirnútíminn einkennist af mikilli fjöldaframleiðslu þar sem hver og einn er orðin að 

neyslueiningu. Helsta einkenni eftirnútímans er að vörur hætta að vera til í aðeins einni gerð 

og farið er að framleiða margar gerðir af sömu vörunni til þess að einstaklingurinn hafi val og 

til að höfða til sem flestra. Áhersla er lögð á mismunandi neytendahópa. Vörum er þar með 

gefið umframgildi þar sem hönnun fer að skipta meira máli. Vörumerkjum er ætlað að skapa 

mismunandi lífsstíla til þess að höfða til mismunandi hópa. Neysla er því tekin mjög alvarlega 

í eftirnútímanum (Lyon, 1999: 6-13). Þar með marka þau tímabil sem tekin eru fyrir í þessari 

ritgerð kaflaskipti í samfélagsgerð og menningu.  

Greinilegur munur er á nútíma og eftirnútíma hvað varðar tísku. Frá fyrri 

heimsstyrjöld og allt undir lok þeirrar seinni má sjá að tískan ræðst af einum ríkjandi 

tískustraumi. Ríkjandi tíska kvenna á þessu tímabili er mjög einsleit þótt hver og ein kona 

flytji tískuna á sinn hátt og þótt stríðsástand hafi sett miklar takmarkanir á efni og varning. 

Áberandi var hvernig tíska birtist með sambærilegum hætti í vestrænum löndum, til dæmis í 

gegnum höfuðskraut. Eftir seinni heimsstyrjöldina verða breytingar þar á og fatastraumar fara 

að berast úr mismunandi áttum, til dæmis frá Evrópu og Bandaríkjunum. Tískustraumarnir 

voru þó af mjög svipuðum toga í byrjun en það má meðal annars rekja til samstíga breytinga 

sem samfélög urðu fyrir á þessum tímamótum. Eins og áður segir fór tíska eftirstríðsáranna að 

taka fleiri og ólíkar stefnur þar sem fólki buðust fleiri valmöguleikar. Þar af leiðandi gengur 

kenning Lyon’s upp hvað varðar tísku þessara tímabila. Notagildi og hlutverk fata skipta 

megin máli á tímum heimsstyrjaldanna en þegar eftirnútíminn hefst fer tískan að spila með 

aukinni neyslu og umframgildi fer að skipta mun meira máli en notagildi.  

 Helstu breytingar sem áttu sér stað í tísku á 20. öldinni og alveg fram til fyrsta 

áratugar 21. aldar eru að mestum hluta fólgnar í tækniþróun (Ásdís Jóelsdóttir, 2005: 231). Ef 

tæknin er skoðuð út frá þessum tveimur ólíku tímabilum er hægt að sjá að hún spilar stærsta 

þáttinn í sköpun tískunnar á hvoru tímabilinu fyrir sig, og ekki á svo ólíkan hátt. Á fyrra 

tímabilinu eru það ný fataefni sem veita möguleika á nýjum sniðum og fjöldaframleiðslan 

sem gerir það að verkum að almenningur getur notið hennar og þar með fer tískan að taka 

örari breytingum. Í kjölfar þess hafa flest öll þau fatasnið sem falla vel að líkamanum komið 

fram á sjónarsvið áður en seinna tímabilið hefast. Þær breytingar sem eiga sér stað í tísku á 

seinna tímabilinu eru þar af leiðandi að mestu leyti fólgnar í tækniframförum hvað varðar 

fataefni. Með því mótast tíska seinna tímabilsins aðallega út frá samspili nýrra fataefna við 

fyrri fatasnið. 

 Annar þáttur sem spilar verulega inn í þær breytingar sem tíska varð fyrir á 20. öldinni 

eru aukin áhrif frá unga fólkinu. Eftir því sem tíminn líður fær staða unga fólksins sífellt 

meira vægi. Að mínu mati má rekja það til betri lífskjara sem myndast höfðu út frá aukinni 

neyslu og aukins frítíma, sem síðan leiddi til þess að félagsleg staða unga fólksins öðlast mun 

meira vægi en hún gerði áður fyrr. Þegar tíska fór að taka mið af unga fólkinu varð hún mun 

djarfari og frjálslegri og viss aðskilnaður átti sér stað í klæðaburði á milli yngri og eldri 

kynslóða. Unga fólkið sótti sér helst innblástur í heim tónlistarinnar þar sem ólíkar 

hljómsveitir fluttu mismunandi boðskap og tískan varð því fjölbreyttari. Einnig sótti hún sér 

innblástur til lífskoðana unga fólksins og þar af leiðandi var auðveldara að sjá á fatnaði fólks 

hvaða samfélagsstefnu það aðhylltist. Í eftirnútímanum sést að fleiri fatastílar fara að myndast 

og eftir því sem líður á öldina fara fatastílar að verða mun fjölbreytilegri og samfélögin þar af 

leiðandi líka. 

 

4.2. Konur og tíska 

Ef fatatískan er skoðuð út frá jafnréttisbaráttu kvenna má sjá afgerandi munstur. Þegar konur 

koma sterkt inn á vinnumarkaðinn tekur tískan að breytast. Við sjáum þetta í tísku fyrri 

heimsstyrjaldar, seinni heimsstyrjaldar og aftur á níunda áratugnum. Þar með er hægt að sjá 

að breytt samfélagsstaða kvenna leiðir til breytinga á tísku þeirra. Þá sækir tískan sér 

innblástur í fatastíl karlmanna, sem hefur iðulega verið táknrænn fyrir vald, því karlmenn hafa 

í gegnum tíðina gegnt æðra hlutverki í vestrænni samfélagsgerð. Tíska kvenna hefur því tekið 

að líkjast fatnaði karla til þess að undirstrika nýja og bætta samfélagsstöðu þeirra.  

Það er þó hægt að sjá mun á tísku þessa þriggja tímabila. Í fyrri heimsstyrjöldinni tók 

staða kvenna í raun í fyrsta skipti afgerandi breytingum á opinberum vettvangi. Þessi breytta 

staða á vinnumarkaði leiddi til breyttrar stöðu á öðrum sviðum líkt og í skemmtanalífi. Þar 

sem breytingar eiga sér stað í rótgrónu samfélagsmunstri og gildum manna, geta afgerandi 

breytingar af þessu tagi ekki aðlagast á einni nóttu. Tíska kvenna tók því einnig mið af því. Í 

fyrri heimsstyrjöldinni tóku konur sér drengjalegt útlit til fyrirmyndar. Þær klipptu hárið stutt 

og bældu niður líkamsform sitt en héldu þó í kvenleikann með því að sýna fótleggi sína. Í 

seinni heimsstyrjöldinni studdu konur sig við fyrri reynslu og reyndu nú að ná enn lengra í að 

bæta stöðu sína. Þá tók tískan mið af karlmannlegum einkennum í stað drengjalegra. Fatnaður 

kvenna tók því að líkjast fatnaði karla, axlir urðu breiðar og yfirbragðið alvarlegt en kvenleiki 

var sýndur í fylgihlutum líkt og höfuðskrauti. Á níunda áratugnum hafði félagsstaða kvenna 

batnað til muna, þökk sé fyrri baráttum og reynslu. Konur einbeittu sér að eigin frama og náðu 

nú langt í veigamiklum stöðum og vildu því ekki vera aðeins undirmenn karlmanna eða vinna 

í láglaunuðum störfum. Til þess að sýna sjálfstæði sitt og vald tók tískan enn og aftur mið af 

karlmannatísku. Breiðar axlir, stærri en áður með miklum axla- og herðafyllingum, einkenndu 

tísku kvenna. En þar sem konur höfðu nú afrekað mikið á opinberu sviði gátu kvenlegir 

eiginleikar notið sín betur til dæmis í litríkum og skrautlegum fatnaði ásamt því að sýna 

stæltan kvenlíkamann. Tískan einkenndist þar af leiðandi af því að konur voru alltaf að færa 

félagstöðu sína skrefinu lengra. Tískan er því notuð til að undirstrika þær samfélagsbreytingar 

sem í gangi eru hverju sinni svo fólk eigi auðveldara með að átta sig á þeim og samþykkja. 

Samskonar munstur er hægt að sjá þegar bakslag verður eftir að konur höfðu náð 

auknu jafnrétti. Eftir fyrri heimsstyrjöldina, þegar konur voru látnar víkja úr starfi fyrir 

karlmönnum breyttist tískan í kvenlegar og mjúkar línur. Að vera hávaxin þótti kynþokkafullt 

og fatasnið var notað til að ýkja líkamslengd, en það er í mótsögn við fyrri tísku þar sem 

drengjalegt útlit var eftirsóknarvert. Samskonar tískubreytingar áttu sér stað eftir síðari 

heimsstyrjöldina. Þá fögnuðu konur því að taka upp kvenlega eiginleika í tísku, en fatasnið 

ýktu vel kvenlegt líkamsform. Eftir því sem leið á öldina fengu kvenlegir eiginleikar 

konunnar að njóta sín á annan hátt þar sem líkaminn sjálfur var gerður tískuvænn. 

 

4.3. Kynferði og klámvæðing 

Á hverjum tíma fyrir sig skilgreinist í samfélagi hvað er siðferðislega leyfilegt og hvað ekki. 

Það sama á við um tísku og túlkun á kvenleika. Allt frá því að fótleggir urðu sýnilegir í fyrri 

fyrri heimsstyrjöldinni hefur bert hold verið sett í samhengi við lauslæti. Á þeim tíma urðu 

karlmenn tortryggnir gagnvart kynferðislegu sjálfsöryggi sem konur höfðu öðlast, og það 

jókst eftir því sem tíminn leið. Á þeim tíma fór tíska úr því að vera bara tákn um ytra útlit yfir 

í að föt fóru einnig að sýna hvaða skoðanir konur höfðu á sjálfum sér og eigin líkama 

(Lehnert, 2000: 134). Tíska í byrjun 21. aldar er í algjörri mótsögn við tísku í byrjun 20. aldar 

og fyrri tíð. Líkaminn hefur með tímanum verið strípaður hægt og rólega þar til hann er 

nánast nakinn (The Collection of the Kyoto Costume Institute, 2006: 505). Þar hefur 

klámvæðingin spilað stórt hlutverk.  

Klámvæðinguna má rekja til ársins 1953, þegar fyrsta tímarit Playboy var gefið út. 

Breytt staða kvenna leiddi til þess að birtingarmynd kvenna varð einnig fyrir breytingum. 

Með opinberun klámsins var líkami kvenna sýndur í nýju ljósi og þar af leiðandi var litið svo 

á að líkami konunnar væri fyrir aðra til að njóta og sjá á kynferðislegan hátt. Með þessu varð 

klámið gert að jákvæðu fyrirbæri. Þegar ljóst var að mikil eftirspurn var eftir klámfengnu efni 

var annað klámblað gefið út, Penthouse árið 1969, en það tímarit þótti heldur grófara en það 

fyrrnefnda. Tímaritið einkenndist af grófum myndum þar sem meira hold var sýnt og djarfari 

stellingar. Árið 1974 kom út tímaritið Hustler, það þótti mun grófara en fyrrnefndu tímaritin 

og hlutgerði konur á mjög svo grófan hátt. Með tilkomu internetsins urðu róttækar breytingar 

á klámnotkun manna, ekki bara karlmanna heldur allra. Internetið varð til þess að allar þær 

takmarkanir sem fólk hafði af klámi hrundu og mun auðveldara var að komast í fjölbreyttara 

efni sem ekki var að finna í tímaritum. Þar sem klámfengið efni varð smám saman 

aðgengilegra og mikil eftirspurn og framboð á því náði klámið að festa rætur í daglegu lífi 

fólks. Það leiddi til þess að viðhorf til kláms breyttust og fólk fór að sjá klám sem „hipp og 

cool“, fyndið, kynþokkafullt og heitt. Eftir því sem klámið var litið hversdagslegri augum 

náði það að smeygja sér inn í daglegt líf manna. Þar með þurfti ekki endilega að horfa á 

klámfengið efni til þess að verða fyrir áhrifum af því (Dines 2010: 1, 9-14).  

Klámvæðing hefur haft mikil áhrif á bæði ungt og fullorðið fólk og þá ekki síst á 

klæðaburð og tísku þar sem flest allt í samfélagi okkar er undir einhverjum áhrifum hennar. 

Þar sem klámvæðingin hefur fest rætur í samfélaginu eru mörk klámsins flestum borgurum 

óljós. Fjölmiðlar og afþreyingarefni spila stórt hlutverk í að viðhalda þeim hugmyndum að 

klám sé hin eðlilegasti hlutur. Það er gert með því að birta það í auglýsingum, 

tónlistarmyndböndum, bíómyndum, sjónvarpsþáttum, raunveruleikaþáttum og tímaritum, svo 

eitthvað sé nefnt, þar sem innblástur afþreyingarinnar má rekja til  kláms (Katrín Anna 

Guðmundsdóttir og Þorgerður Einarsdóttir, 2011: 86-87). Síðan endurspeglast birtingramynd 

klámsins og klámvæðingar í sögu tískunnar frá miðbiki 20. aldar til dagsins í dag. Föt verða 

sífellt þrengri og klæðaminni og fatasnið eru notuð til að sýna þá líkamsparta sem karlmenn 

eiga að hafa áhuga á á líkama konunar, aðallega brjóst og rass. Einnig eru sjáanleg ummerki 

ofbeldisfulls kláms í tísku allt frá tíunda áratugnum, þar sem þröngur leðurfatnaður og 

líkamsgötun eru talin vera hluti af norminu (Steele, 2006: 155).  

Rannsókn var gerð árið 2001 á tveimur lífsstílstímaritum, Playboy og Cosmopolitan, 

sem höfða eiga til sitt hvors kynsins. Markmið rannsóknarinnar var að bera saman og skoða 

hvort miðlað sé til kynjanna svipaðri hugmyndafræði um kynþokka frá árinu 1965 til ársins 

1995. Í ljós kom, þó svo að tímaritin höfðuðu til mismunandi hópa, að sama ímynd var gefin í 

báðum tímaritum af líkama konunnar hvað varðar þyngd, líkamsvöxt og kynþokka. Bæði 

tímaritin einblína á áhugasvið karla á líkama konunnar og kenna fólki um leið hvernig 

æskilegt sé að konan líti út og hverju karlmenn eigi að sækjast eftir. Í Cosmopolitan eru konur 

frekar sýndar á framabraut en eru samt sem áður í tvöfalt meira mæli kynferðislega 

hlutgerðar. Í báðum tímaritunum var karlinn með einhverskonar hlutverk á meðan konur voru 

notaðar sem skraut. Eins og við mátti búast var nekt kvenna mun sjáanlegri í Playboy en samt 

sem áður voru kynferðislegar líkamsstellingar kvenna mjög svipaðar hjá báðum tímaritunum. 

Það mátti sjá mikinn mun á því hvort konur snertu sig milli tölublaða Cosmopolitan. Árið 

1965 snertu aðeins 12% kvenna líkama sinn en árið 1995 fór talan upp í 60%. Það sama 

gerðist með líkamsstöðu kvenna. Árið 1965 stóðu 78% kvenna í blaðinu uppréttar en árið 

1995 einungis 38%. Niðurstöður rannsóknarinnar leiddu því í ljós að birtingarmynd kynþokka 

kvenna var sú sama hjá báðum tölublöðum (Krassas, Blauwkamp, Wesselink, 2001: 753-

757). Greinilegt er því að tímarit eru undir áhrifum klámvæðingarinnar. Þó svo að tímarit 

endurspegli ekki alveg götutísku hvers tímabils, endurspegla þau aftur á móti kynjakerfið, 

staðalímyndir og klámvæðingu, sem skilar sér út í tískuna.  

Eins og Diana Crane greinir frá í bók sinni, áttar almenningur sig samstundis á þeim 

skilaboðum sem miðlað er í gegnum tímarit vegna þess að þau endurspegla staðalímyndir 

kvenna sem uppi eru hverju sinni. Einnig bendir hún á að konur allt frá táningsaldri fram að 

þrítugu líti ríkjandi hugmyndir um kvenleika öðrum augum en eldri kynslóðir og femínistar. 

Þar af leiðandi skilar gagnrýni femínista á áhrif klámvæðingar ekki beinum árangri. Ungar 

konur líta ekki á skilaboðin neikvæðum augum eða sem hlutgervingu heldur líta svo á að þær 

sjálfar séu við stjórn hvað varðar þeirra eigin kynvitund (Carne, 2000: 205-206).  

Tískuiðnaðurinn hefur, löngu fyrir tíma klámsins, ýtt undir kynþokka konunnar. 

Augljóslega má sjá að tískuiðnaðurinn er undir áhrifum og fær innblástur frá heimi 

klámiðnaðarins. Ungt fólk hermir eftir því sem fræga fólkið gerir og tískublöðin og 

sjónvarpsefni miðlar til þeirra. Ungar stelpur fá óskýr skilaboð um hverju sé viðeigandi að 

klæðast hverju sinni líkt og í skóla en skólafatnaður í myndböndum er oft í engum takti við 

skólafatnað raunveruleikans. Stelpur fá því skilaboð úr mörgum áttum hvað varðar 

klæðaburð, meðal annars frá foreldrum, samfélagi, tísku- og afþreyingarheimi þar sem 

skilaboðin eru mjög ólík og stangast verulega á (Dines, 2010: 101). Því er hægt að segja að 

klámvæðing sé stór samfélagsþáttur sem hefur mikil áhrif á tísku kvenna. 

 

4.4 Aðrar kenningar 

Meðal þeirra kenninga sem notaðar eru til hliðsjónar í þessari ritgerð, til að styðja það að 

samfélagsbreytingar hafa áhrif á tísku, er kenningin um hnattvæðingu og síðan hugmyndir 

Bourdieu um habitus. Með samspili þessara tveggja kenninga er hægt að útskýra hvernig tíska 

í vestrænum heimi á sér áþekktan grundvöll. Hnattvæðing með aukinni samskiptatækni og 

samgöngum gerir í raun það að verkum að heimurinn virðist vera mun minni en hann er. Í 

kjölfar hnattvæðingarinnar fóru þjóðir að deila sín á milli margskonar menningarlegum 

þáttum líkt og viðskiptum, tónlist, afþreyingu og lífsskoðunum. Þetta olli því að habitus fólks 

tók að breytast hægt og bítandi þar sem umhverfisþættir hafa gífurleg áhrif. Þar sem margar 

þjóðir deila nú margvíslegum menningarlegum þáttum tekur habitus þeirra að líkjast sem 

síðan hefur áhrif á samfélag og endurspeglast þar af leiðandi í tískunni. Þar sem vestræn 

samfélög eru tengd, meðal annars vegna hnattvæðingarinnar og habitus, hefur tíska kvenna í 

þessum samfélögum orðið fyrir samskonar áhrifum.  

Flutningur, performance, styður það að tíska sé háð samfélagsbreytingum. Með 

flutningi ber fólk áfram upplýsingar um sjálft sig og samfélag í leiðinni. Til að útskýra það 

betur má til dæmis nefna að þegar konur í fyrri heimsstyrjöldinni öðluðust bætta félagslega 

stöðu, urðu útivinnandi og sjálfstæðari, breyttist tíska kvenna. Konur notuðu tísku til að flytja 

þau skilaboð áfram að staða þeirra hafði tekið nýja stefnu. Það sama má segja þegar unga 

fólkið fór að láta til sín taka upp úr 1960. Það notaði tísku til að koma lífsskoðunum sínum 

áfram og þurfti því ekki að gera grein fyrir þeim því hægt var að greina þær í gegnum tískuna. 

Eftir því sem leið á öldina varð menningin fjölbreytilegri en það mátti meðal annars sjá út frá 

tísku. Hver hópur flytur þar með sínar skoðanir og áhyggjur í gegnum tísku ásamt mörgum 

öðrum þáttum svo sem kyni og aldri.  

 Hugtakið nostalgía á að lýsa því hvernig tíska á seinustu áratugum hefur sótt sér 

innblástur í eldri tísku. Ef til vill á hugtakið við og ef til vill ekki. Hægt er að sjá að tíska 

endurtekur sig á vissum tímabilum en skiptar skoðanir eru um ástæður þess. Steele greinir frá 

því í bók sinni að retró tískan sem var vinsæl á níunda og tíunda áratugnum eigi ekki rætur 

sínar að rekja til nostalgíu. Þegar tíska sækir sér innblástur til liðinnar tísku er það gert í litlu 

samhengi við sögu þess tímabils og eingöngu gert vegna þess hún þykir flott (Steele, 2006: 

149). Einnig hefur nostalgíu verið vísað á bug með þeim rökum að búið sé að finna upp öll 

þau fatasnið sem fara vel á líkama og þar af leiðandi verði tískan að sækja sér innblástur í 

liðna tísku (Ásdís Jóelsdóttir, 2005). Þá vakna hins vegar spurningar á borð við af hverju 

tískan hefur ekki sótt sér innblástur í fyrri aldir svo sem með áherlum á rassapúða og síð og 

mikil pils? Svarið er eflaust fólgið í því að konur sækja ekki innblástur í tísku þar sem staða 

þeirra er lágt metin. Frekar vilja þær sækja sér innblástur þangað sem þær höfðu aukið 

sjálfstæði og frelsi. Þetta á samt ekki við um klámvæðinguna, því unga konur virðast þar telja 

sig vera með völdin og hafa sjálfstæði yfir eigin klæðaburði.  

 

4.5. Niðurstöður 

Það er greinilega hægt að sjá sterk áhrif samfélagsbreytinga á tísku og klæðaburð fólks. 

Tískan er samspil hönnuða og samfélagsbreytinga, þar sem hönnuðir og tískuhús eiga þátt í að 

gera vissa tísku eftirsóknarverða. Hinsvegar þarf almenningur að vera tilbúinn í þær 

breytingar sem hönnuðir leggja til ef hönnunin á að ná vinsældum. Ef neikvæðar 

samfélagsbreytingar og áhyggjur fá meira vægi í samfélagi verða þær þar af leiðandi sýnilegri 

í tísku. Það er því hægt að túlka tískuna sem félagslegt taumhald svo allt fari ekki út í öfgar. 

Það má túlka þetta á þann hátt að fólk sé hrætt við ýmsar breytingar og að tískan sé notuð sem 

nokkurskonar spennulosun, rétt eins og brandarar og annað þjóðfræðiefni gerir. 

 Þegar litið er á tísku út frá stöðu kvenna má sjá að afgerandi breytingar hafa átt sér 

stað samfara breytingum á ríkjandi félagstöðu þeirra. Eftir því sem konur eru uppteknari 

verður tíska þeirra einfaldari. Aftur á móti, þegar krafist er minna af konum á opinberum 

vettvangi, verður tíska þeirra umfangsmeiri, kvenlegri og tímafrekari. 

 Tíska er tjáningarform. Í gegum tíðina hefur tískan verið ákveðið tjáningarform sem 

skapað var meðvitað til þess að sýna fram á stétt, stöðu og vald. Eftir að tískan varð 

aðgengileg fyrir almenning tók hún aðrar stefnur sem tjáningarform. Þá fór hún meðal annars 

að tjá tilfinningar fólks, margskonar samfélagsbreytingar, lífsstíl og undir lok seinna 

tímabilsins að tjá sjálfsvitund einstaklinga í gegnum tattú svo eitthvað sé nefnt. Það má rekja 

til yfirfulls samfélags þar sem tilvera hvers og eins verður sífellt óljósari og minna metin eftir 

því sem rafræn þróun verður meiri. Það mætti einnig ganga svo langt og segja að fólk byggi 

upp þol gagnvart því sem tíska miðlar. Eftir því sem tíminn líður virðist vera að fólk fái aukna 

þörf til að gera persónuleika sinn, eða þann persónuleika sem það vill sína, sýnilegri í gegnum 

margbreytilega tísku. 

 Það lítur út fyrir að tískan hafi farið í hring og sé nú að byrja aftur á byrjunarreit, í 

formi líkamskreytinga forfeðra. Í upphafi 20. aldar var líkami kvenna hulinn frá hálsi til táar 

og nú í samtíma er hann nánast alveg nakinn. Þetta hefur gerst hægt og bítandi í gegnum 

áratugina og tískan tekið að breytast og hugtakið í raun að stækka. Á níunda áratugnum varð 

það líkaminn sjálfur sem var gerður tískuvænn þar sem líkamsuppbygging og stæltur líkami 

varð eftirsóknaverður. Í framhaldi af því fór útlitsdýrkun að verða tískuvæn og á tíunda 

áratugnum voru brjóstastækkanir og aðrar lýtaaðgerðir vinsælar hjá konum til þess að mæta 

ríkjandi tískustraumum. Undir lok 20. aldar varð það líkaminn sjálfur sem skreyttur var á 

tískuvænan hátt með tattúum og líkamsgötun. Þá er, má segja, innblástur sóttur til 

líkamsskreytinga og tjáningarforms frumbyggja. 

Það má segja að mest afgerandi breytingar sem áttu sér stað í tísku á 20. öldinni hafi 

verið fólgnar í tækninýjungum og innreið unga fólksins sem áhrifavalds á tísku. Með 

tækniþróuninni varð fjöldaframleiðslan möguleg og margvísleg gerviefni urðu til þess að 

fjöldaframleiddur fatnaður varð ódýr og fólk gat leyft sér að kaupa fatnað þó svo að ekki væri 

beint þörf fyrir hann. Um leið hafði tækinþróun áhrif á allt annað í samfélagi og þar með fór 

daglegt líf að snúast um miklu meira en eingöngu að lifa af og varð því lífið að vissu leyti 

einfaldara og afþreying fékk meira vægi. Í kjölfar þess fékk staða unga fólksins sífellt meira 

vægi. Þegar unga fólkið fór að hafa áhrif á tískuna fór hún að taka djarfari breytingum. Tískan 

fór þá að tjá lífsstíl fólks og gildismat. Einnig leiddi það til þess að tískustraumar fóru að 

berast úr mörgum áttum en fóru ekki lengur eftir einum straumi eins og tíðkast hafði áður. 

Tæknin varð til þess að tíska gat myndast og dreifst af minnsta tilefni.  

 Það er augljóst að tískan getur verið þrautseig. Hún hefur lifað í gegnum mjög svo 

erfiða tíma en alltaf fundið sér farveg. Það er óhætt að segja að tískan sé ekki meiri á einum 

tíma en öðrum, allt er þetta spurning um hvernig tískan er flutt, hvað hún á að tjá og hversu 

miklum efniviði er hægt að verja í hana hverju sinni. Tískan mun því lifa á meðan 

samfélagsbreytingar  og sköpunargleði mannsins eiga sér stað. 

Lokaorð 

Hlutverk fatnaðar er mikilvægt. Það er ekki aðeins notagildi hans sem skiptir máli heldur er 

fatnaður notaður sem margskonar tjáningarform. Ljóst er að fjöldaframleiðsla á ódýrum 

fatnaði hefur verið lykilinn af upphafi nútímatísku þar sem almeningur gat loksins fengið að 

njóta tískunnar. Tuttugasta öldin er án efa sú byltingarkenndasta í tísku enn sem komið er. 

Áður en ég hóf nám mitt í þjóðfræði hafði ég ekki hugmynd um hversu þýðingamikil 

hversdagsmenning á borð við tísku í raun og veru er, hversu mikilvægu hlutverki hún gegnir 

þegar kemur að þroska einstaklings, skilningi hans á samfélagi og hversu mikla spennulosun 

hún getur veitt gegn því sem gerist í samfélaginu. Að mínu mati gerir almenningur sér ekki 

fyllilega grein fyrir því hversu þýðingamikil tískan er og því að hlutverk hennar er ekki 

eingöngu falið í að sinna fagurfræði, afþreyingu, siðferði eða til að skýla heldur er hún einnig 

mikilvægur miðill til að flytja þjóðfræðiefni áfram. 

